
MINUTI

Il-Minuti tal-Laqgħa Nru 69, li saret fil-25 ta’ Frar 2025, ġew ikkonfermati. 

IĊ-CHAIRPERSON (Onor. Darren Carabott): L-Onor. Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Sur President, nixtieq li qabel nibdew, peress li din hija l-ewwel opportunità għalija biex nitkellem bħala Deputat u f’isem il-Kumitat, almenu tan-naħa tal-Gvern, nixtiequ nuru solidarjetà mal-Ispeaker tal-Kamra, l-Onor. Anġlu Farrugia, għall-attakki insensati li qed isiru fil-konfront tiegħu. 

IĊ-CHAIRPERSON: Ħa nkomplu bil-laqgħa. (Interruzzjonijiet) Għax hija ovvja għalxiex kienet ir-riferenza, Onor. Bedingfield. 

ONOR. ANDY ELLUL: Qed nagħmel riferenza għal-istqarrija tal-Partit Nazzjonalista. 

IĊ-CHAIRPERSON: Hawnhekk qegħdin fil-PAC u ħa nkomplu bil-laqgħa. 

ONOR. ANDY ELUL: Imma kelli l-ewwel opportunità... 

IĊ-CHAIRPERSON: U jien tajtek l-opportunità li tagħmilha wkoll. Ngħaddu għall-korrispondenza.


KORRISPONDENZA

IĊ-CHAIRPERSON: Irċevejna korrispondenza min-naħa tas-Segretarju Permanenti fil-Ministeru għall-Affarijiet Barranin u t-Turiżmu fir-rigward ta’ dak li ntalab fl-aħħar laqgħa. 

Irċevejna wkoll korrispondenza dakinhar tal-aħħar laqgħa waqt li kien qed jixhed is-Segretarju Permanenti Gatt, u fil-fatt kien għamel riferenza għaliha wkoll. 

Nistaqsi jekk hawnx oġġezzjoni biex dawn id-dokumenti jittellgħu online. 

ONOR. ALEX MUSCAT: Għal liema dokumenti qed tagħmel riferenza? 

IĊ-CHAIRPERSON: F’waħda mill-emails il-Malta Film Commission (MFC) spjegaw id-diskrepanza fl-allokazzjoni tal-fondi li kienu mmirati għall-kapital imma ma ntnefqux fil-kapital. 

ONOR. ALEX MUSCAT: Din l-informazzjoni diġà  ttellgħet online? 

L-ISKRIVANA TAL-KUMITAT: Le. 

ONOR. ALEX MUSCAT: Qed nara, pereżempju, li hawn Memorandum of Understanding (MOU) bejn bank privat  kummerċjali  u l-MFC. 

IĊ-CHAIRPERSON: Din l-email intbagħtet taħt kunfidenzjalità? 

L-ISKRIVANA TAL-KUMITAT:  M’hawn xejn li jgħid hekk.

IĊ-CHAIRPERSON:  Fil-kas immorru lura għand min bagħat l-emails u nistaqsuh jekk għandux oġġezzjoni li tittella’ online. Nagħmlu hekk? Nibagħtuha lura u nistaqsu jekk għandux oġġezzjoni, aktar milli nħalluha fuqna? 

ONOR. ALEX MUSCAT:  Nibagħtuha lill-Permanent Secretary.

IĊ-CHAIRPERSON:  Fil-kas issir dik il-komunikazzjoni. 

ONOR. ALEX MUSCAT: Pereżempju, hawn agreement ma’ unit partikolari fl-Università ta’ Malta. 

IĊ-CHAIRPERSON: Mela ħa nagħmluha ċara, ħa nitfgħuha lura għand is-Segretarju Permanenti li bagħtilna l-informazzjoni  u naraw jekk għandux oġġezzjoni li tiġi ppubblikata jew le.  

Ngħaddu issa għall-main item fuq l-aġenda. 


KONTINWAZZJONI TAL-EŻAMI TAR-RAPPORT TAL-AWDITUR ĠENERALI EVALUATING THE ROLE OF THE MALTA FILM COMMISSION IN PROMOTING THE MALTESE FILM INDUSTRY, KIF UKOLL TAL-KONTIJIET TAL-AWTORITAJIET STATUTORJI, INKLUŻ ORGANIZZAZZJONIJIET PARASTATALI, LI JAQGĦU TAĦT IL-MINISTERU GĦAT-TURIŻMU U L-MINISTERU GĦAL GĦAWDEX GĦAS-SNIN 2020, 2021, 2022, 2023 U 2024

IĊ-CHAIRPERSON: Għandna talba mill-midja biex jidħlu fil-kamra jieħdu xi ritratti.  Hawn oġġezzjoni? (Onor. Membri: No) Mela nistgħu ngħidulhom biex jidħlu. 

Il-membri tal-midja preżenti daħlu fil-kamra tal-Kumitat. 

IĊ-CHAIRPERSON:  Illum għandna mħarrek lill-Onor. Clayton Bartolo sabiex jagħti x-xhieda tiegħu u nitlob li jissejjaħ fil-kamra. 

l-Onor. Clayton Bartolo daħal fil-kamra tal-Kumitat.

IĊ-CHAIRPERSON:  Onor. Bartolo, l-ewwel nett grazzi ħafna talli ġejt. A fini ta’ kjarezza – l-Onor. Bartolo jaf sewwa r-regoli tal-Kumitat għax sa ftit tal-ġimgħat ilu kien ipoġġi fuq dan l-istess Kumitat – irrid ngħid li skont regola 18 tal-guidelines, Membru Parlamentari għandu dritt li ma jixhedx quddiem dan il-Kumitat. L-Onor. Barolo jaf b’dan għax diġà tkellimna dwarha, però  huwa għoġbu jiġi u għaldaqstant qed nirringrazzjah f’isem il-Kumitat talli xorta għoġbu jiġi jagħti x-xhieda tiegħu quddiem dan il-Kumitat. 

Onor. Bartolo, ix-xhieda li jiġu quddiem dan il-Kumitat normalment jingħataw ġurament jew jagħmlu dikjarazzjoni, però peress li inti Deputat tal-Kamra, u allura diġà ħadt il-ġurament ta’ lealtà lejn ir-Repubblika ta’ Malta u l-qadi u s-servizz tiegħek fil-bidu tal-leġislatura, tista’ tagħmel użu minn dak il-ġurament għax japplika għal din il-laqgħa wkoll. 

ONOR. CLAYTON BARTOLO: Sur President, kif tgħidli inti; ġurament huwa ġurament. 

IĊ-CHAIRPERSON: Mela x-xhieda tiegħek tal-lum se tkun b’dak il-ġurament. Kif taf, jekk tixtieq, għandek dritt tagħmel preżentazzjoni. 

ONOR. CLAYTON BARTOLO: Nixtieq nagħmel statement. 

IĊ-CHAIRPERSON: Għandek għaxar minuti. 

ONOR. CLAYTON BARTOLO: Sur President, qabel xejn, ippermettili nirringrazzja lilek u lill-Onor. Membri ta’ dan il-Kumitat talli qed ningħata ċ-ċans sabiex nixhed dwar ftit mill-ħafna ħidma li saret mill-Malta Tourism Authority (MTA) sakemm kont Ministru għat-Turiżmu, kif ukoll nirrispondi għar-rapport tal-Awditur Ġenerali li qed jiġi diskuss. 

Irrid nibda billi nħares lura lejn l-ewwel xhur ta’ meta ġejt appuntat Ministru għat-Turiżmu, f’Novembru 2020, meta l-pandemija kienet fl-għeqqel tagħha. Ironikament, din il-ġimgħa għaddew ħames snin minn meta bħala pajjiż ħadna d-deċiżjoni, flimkien mal-Ewropa kollha, li nibdew nagħlqu. Għaddew ħames snin u x’ħin inħarsu lura naraw kemm imxejna ‘l quddiem. 

Sa mill-ewwel jiem li dħalt għal dak ir-rwol, kienu jiġu nies ġenwini u l-mistoqsijiet li kienu jgħaqqduhom kollha kienu: Ministru, aħna se nerġgħu  naħdmu? Meta se nerġgħu naraw dik l-attività turistika li konna mdorrijin biha fl-aħħar snin? Kienu żmenijiet diffiċli meta ħadd ma kien jaf kemm se jdum magħluq l-ajruport, jekk il-lukandi u r-ristoranti humiex se jerġgħu jiftħu, jekk l-investiment li sar huwiex se jkun sar trietaq, u jekk il-ħaddiema humiex se jkollhom impjieg ftit tax-xhur wara. Kien għalhekk li ħdimna fuq pjan ta’ rkupru ta’ €20 miljun sabiex naraw li l-industrija toħroġ b’saħħitha iżjed milli kienet qabel, u fl-istess waqt nidejna strateġija għas-snin 2021-2030. 

Matul dak iż-żmien, konna f’kuntatt dirett mal-awtoritajiet tas-saħħa sabiex naraw li jinstab dak il-bilanċ li tant kien hemm bżonn u ħriġna numru ta’ skemi sabiex jgħinu lis-settur jibda jirkupra. Dak iż-żmien l-Oppożizzjoni kienu jgħiduli li ma nafx x’jiena nagħmel. Kienu jgħidu li għadni qed nibni n-niċeċ turistiċi għal pajjiżna. Qalu li pajjiżi oħrajn kienu qegħdin aħjar minna. Waqfu kumitat li ma ħareġ bl-ebda proposta, biex wara smajna li dan ma kien xejn għajr kumitat finta.  Saħansitra kellna Kap tal-Oppożizzjoni li kien tkellem kontra l-fatt li kienu se jidħlu f’pajjiżna biss turisti li kellhom iċ-ċertifikat tal-vaċċin. Iżda, għal darb’oħra, kienu żbaljati u wrew li ma kellhomx idea fuq xiex qegħdin jitkellmu, għax dan l-investiment wassal sabiex bdejna naraw riżultati dejjem aħjar sena wara l-oħra, u wassal biex pajjiżna kien l-ewwel pajjiż fl-Ewropa li rkupra dan is-settur vitali sena qabel iż-żmien ippjanat. 

Fl-2021, ilqajna f’pajjiżna madwar miljun turist minkejja li din l-industrija għamlet l-ewwel ftit xhur għarkupptejha. Bqajna naħdmu, u fl-2022 ilħaqna 2.3 miljun turist, ftit inqas minn kemm kellna fl-2019, li kienet sena rekord. Fl-2023 inqabeż ir-rekord tal-2019, bin-numru ta’ turisti jlaħħaq it-3 miljun b’nefqa ta’ €2.7 biljun. Imbagħad l-2024 kienet sena rekord f’termini turistiċi għax żaru lil pajjiżna ‘l fuq minn 3.6 miljun turist, żieda ta’ 19.5% fuq is-sena ta’ qabel, b’nefqa li qabżet it-€3.3 biljun, żieda ta’ 23% fuq is-sena ta’ qabel, u dawn qattgħu iżjed minn 22.9 miljun lejl f’pajjiżna, żieda ta’ 13% fuq is-sena ta’ qabel. Jiġifieri Malta mhux talli rkuprat mil-pandemija talli kisret ir-rekord tagħha sentejn fuq xulxin. 

Il-konnettività hija kollox għat-turiżmu f’pajjiżna, u dan kien fil-fatt wieħed mil-aktar punti li saret ħidma fuqu matul il-pandemija sabiex rajna li, l-ewwel nett, dawn il-linji tal-ajru ma jitilfux l-interess tagħhom f’pajjiżna u jkunu lesti li, ġaladarba tgħaddi l-pandemija, jerġgħu jibdew joperaw minn u lejn Malta. Użajna dan iż-żmien b’mod għaqli fejn ħdimna sabiex tejjibna il-mix tal-linji tal-ajru li jtiru lejn pajjiżna. Dan ifisser li ridna naħdmu sabiex nerġgħu nattiraw linji tal-ajru ġodda, jew inkella li kienu ilhom is-snin li telqu minn pajjiżna. 

L-ewwel pass, għalhekk, kien li nattiraw, kemm low cost carriers, kif ukoll legacy carriers. Għandna diversi carriers li jtiru minn pajjiżna, u fl-opinjoni tiegħi, ikun żball jekk nippruvaw innaqqsu l-importanza ta’ xi carrier jew ieħor, għax il-verità hi li turist li ġej mill-Ewropa ma tafx ma’ liema linja tal-ajru se jagħżel li jiġi. Mill-banda l-oħra, għandek ċerti swieq li għalihom trid bilfors legacy carriers. Jiġuni f’moħħi swieq bħal dak tal-Gulf Cooperation Council (GCC), u dak Skandinavu, Ażjatiku, Amerikan, kif ukoll l-Amerka Latina. Dawn huma l-aktar swieq li minnhom jiġu turisti li jħallu flus f’pajjiżna u minnhom infushom se jkollhom jiġu Malta permezz ta’ legacy carriers. Illum il-ġurnata s-suq Ewropew huwa konsolidat sew u servut b’diversi linji tal-ajru li joffru frekwenzi tajbin ħafna. 

Imbagħad hemm swieq oħrajn, li huwa importanti li nħarsu lejhom jekk verament irridu li mmorru għall-kwalità, li nistgħu nattirawhom biss b’legacy carriers. Linji tal-ajru, bħall-Air Baltic, l-SAS u n-Norwegian Air, li kienu ilhom is-snin ma jaħdmu ma’ pajjiżna, qegħdin jagħtuna konnettività tajba mas-suq Skandinavu. Il-Qatar Airways, li hija linja importanti kemm għal dak ir-reġjun kif ukoll ‘il hinn mill-Ażja, u li kienet ilha minn qabel il-pandemija ma ttir lejn Malta, erġajna ġibniha lura wara ħafna ħidma, anke dik diplomatika. Il-British Airways qegħdin naraw kif jistgħu jsaħħu l-konnettività mas-suq Ingliż, irnexxielna nġibu wkoll lil Aer Lingus, li pajjiżna kien ilu s-snin jiġri warajha biex tibda topera minn Malta, u magħha ngħaqdet il-LOT Polish Airlines li kompliet iżżid mal-konnettività tajba li hemm mill-Polonja. 

Madankollu, meta wieħed jaħseb f’konnettività ma jistax jibqa’ jaħseb biss point to point.  Jekk aħna rridu mmorru fit-triq li nattiraw is-suq Amerikan, nafu li huwa impossibbli li wieħed joħloq flight diretta mill-ewwel minħabba d-daqs tas-suq li qed nitkellmu fuqu, u kien għalhekk li tellaqna programm ta’ konnettività li jħeġġeġ turisti Amerikani jew Kanadiżi li jagħżlu lil pajjiżna bl-inqas ammont ta’ flights possibbli. Dan ifisser li kemm l-Aer Lingus u anke l-LOT Polish Airlines għandhom ħinijiet tajba għal connecting flights mas-suq Amerikan. Hemm ukoll diversi options oħra bħal Londra, Madrid, Pariġi, Ruma, Frankfurt, Munich u Istanbul, li jgħinu l-konnettività għall-Amerikani li jridu jżuru Malta u, ovvjament, viċi versa. 

Jekk imbagħad inħarsu lejn l-Ażja u l-Awstralja naraw li hemm konnettività tajba wkoll, bl-iktar popolari jkunu Istanbul, Dubai, Warsaw u issa anke Doha. Nemmen li hawnhekk hawn lok għal iżjed investiment billi, pereżempju, tinħoloq rotta oħra għal Abu Dhabi ma’ airline oħra li kapaċi tagħti iżjed opportunitajiet sabiex nattiraw turisti minn dawn l-inħawi. 

Dan iġibni għal fattur ieħor li huwa daqstant ieħor importanti fil-konnettività, is-seat load factor, jiġifieri kemm qed ikun hemm passiġġieri fuq kull ajruplan li jtir minn u lejn Malta. Inutli li nżidu l-flights jekk imbagħad dawn il-flights ma jkunux mimlija. Irridu naraw li l-operazzjonijiet tal-linji tal-ajru jkunu sostenibbli ekonomikament ukoll.  Huwa fatt li l-linji tal-ajru li joperaw lejn Malta għandhom flotot ta’ ajruplani moderni li huma fost l-aħjar fid-dinja fl-oqsma tal-low emissions u l-low consumption. Is-snin li għaddew, raw fost l-aqwa seat load factors li qatt ġew irreġistrati f’pajjiżna fejn ċerti rotot saħansitra qabżu d-90%, biss biss l-ewwel flight tal-Aer Lingus f’Ottubru li għadda kienet fully booked.  Minn  hemm tistgħu tifhmu s-saħħa li għandha l-MTA meta tkun qed taħdem biex tattira turisti lejn pajjiżna. 

Il-legacy carrier Aer Lingus se tkun strumentali wkoll sabiex nattiraw iżjed meetings, incentives, conferences, and exhibitions (MICE) mill-Irlanda. L-istess jgħodd  għal-legacy carriers oħra li huma vitali wkoll biex inkomplu nsaħħu dan is-settur tant importanti għas-settur turistiku ta’ pajjiżna, għalkemm nemmen ukoll li hemm lok għal iżjed investiment fejn jidħol convention centre. Ħa niġi issa għall-marketing.

Bla ebda dubju, l-ikbar saħħa li għandha l-MTA huwa fil-marketing. Illum il-ġurnata l-Awtorità tuża diversi metodi ta’ marketing, kemm dawk tradizzjonali u anke diġitali. M’iniex se noqgħod nidħol fit-teknikalitajiet għax il-ħin ma jippermettix, però nħoss li għandi nagħmel riferenza għal diversi inizjattivi. Bħala Awtorità… 

IĊ-CHAIRPERSON:  Baqagħlek, Onor. Bartolo?

ONOR. CLAYTON BARTOLO:  Baqagħli ftit, Mr Chairman. 

IĊ-CHAIRPERSON: Ir-regoli  jgħidu preżentazzjoni ta’ għaxar minuti. Fadallek tliet minuti. 

ONOR. CLAYTON BARTOLO: Jien ippjanajt għal kwarta. 

ONOR. ALEX MUSCAT: Biex inkunu preċiżi, meta qbilna fuq kif se noperaw, konna qbilna fuq preżentazzjoni ta’ kwarta. 

IĊ-CHAIRPERSON: Kollox sew. Jien qed nimxi fuq il-guidelines. Kompli, Onor. Bartolo.

ONOR. CLAYTON BARTOLO: Bħala Awtorità jkollha parteċipazzjoni b’suċċess kbir f’numru ta’ fieri internazzjonali, fosthom il-World Travel Market f’Londra, l-Internationale Tourismus Börse (ITB) Berlin, il-boot Diving Fair f’Düsseldorf, l-International Tourism Trade Fair (FITUR) f’Madrid, u d-Destinations Fair fl-Ingilterra. 

L-MTA qed tinvesti wkoll f’diversi swieq ġodda billi jsiru marketing campaigns f’Dubai Mall b’total ta’ 384 screen, billboards f’diversi postijiet fi New York u anke f’postijiet oħra. Ovvjament, l-aspett tal-media soċjali wkoll jingħata l-importanza li tixraqlu. 

Lil dawk li ma japprezzawx is-saħħa ta’ dawn ir-riżultati  li ksibna, nistedinhom jistaqsu lill-familji li nvestew, jew jaqilgħu x’jieklu mit-turiżmu. Ir-riżultati li ksibna f’din l-industrija f’dawn l-aħħar erba’ snin huma riżultati li għenu n-nies, kemm b’mod dirett u anke b’mod indirett. Qed ngħid dan għax apparti l-impjiegi u l-investiment li ġew sostnuti, it-turiżmu għen biex il-pajjiż idaħħal il-flus li tant ikun hemm bżonn, jiġifieri, iva, is-suċċess fit-turiżmu jfisser iżjed flus fil-kaxxa ta’ Malta, li jfisser pensjonijiet aħjar, investiment infrastrutturali aħjar u żidiet fiċ-children’s allowance, biex insemmi dawn biss għax, iva, it-turiżmu huwa l-mutur li jżomm lil Malta għaddejja. Hekk kien u issa rridu nibżgħu għalih biex jibqa’ hekk għaż-żmien li ġej.  Ħalli ngħaddi issa biex nindirizza r-rapport tal-NAO fuq ir-rwol tal-MFC biex tippromwovi l-industrija tal-films. 

L-MFC irnexxilha tikseb riżultati tajbin ħafna matul dawn l-aħħar snin fejn tidħol l-industrija tal-films. Industrija li, fl-opinjoni tiegħi, għad għandna ħafna  iżjed x’nieħdu minnha bħala pajjiż u m’aħniex nieħdu l-potenzjal massimu minnha. F’dan l-istatement se nkun qed niffoka b’mod speċifiku fuq ir-rapport u ħidmet l-MFC u nibda billi nispjega x’inhuma l-fatturi ewlenin biex jiġi film u jinġibed hawn Malta.

L-ewwel nett, għandna faċilitajiet tajbin u li tranġaw mill-MFC, u m’hemmx dubju li dawn huma fost l-iktar attraenti li wieħed jista’ jsib. Ovvjament, apparti dawn il-faċilitajiet, hemm ukoll diversi locations oħra li jintużaw madwar il-pajjiż li juru lil Malta bħala Malta, jew inkella lil Malta bħala xi pajjiż ieħor skont fejn tkun ibbażata l-istorja. 

Sfortunatament, sal-lum, għad m’għandniex is-sound stages. Naħseb li dan huwa wieħed mill-ftit regrets li għandi, u ċjoè li ma rnexxilix inwassal dan il-proġett sabiex jitwettaq għax verament nemmen li għandna bżonnu bħala pajjiż. Permezz tas-sound stages u karatteristiċi uniċi li kienu qed jiġu ppjanati, film iqatta’ iżjed żmien hawn Malta u allura jkun qed jonfoq iżjed flus fl-ekonomija ta’ pajjiżna. Studju wara l-ieħor kollha jindikaw l-importanza ta’ din l-infrastruttura iżda fl-istess waqt irridu nirrikonoxxu li dan mhux proġett sempliċi u jrid isir bl-ikbar għaqal b’mod partikolari fl-ispecifications li jkunu qed jinħadmu għalih. 

It-tieni punt huwa l-marketing u l-promozzjoni ta’ Malta  bħala post fejn jinġibdu l-films. Dan, fil-fatt, huwa r-rwol prinċipali tal-MFC, liema rwol taqdih bl-aqwa mod possibbli. Fil-fatt, anke fir-rapport tal-NAO jindika li, għalkemm ma sabx marketing plan dokumentat, l-inizjattivi li ttieħdu huma best practices tal-industrija, u jirrikonoxxi li dawn l-inizjattivi huma parti importanti għall-pass ‘il quddiem li għamlet l-industrija u b’hekk ikun qed ixejjen għal kollox ċerti statements li jsiru dwar tberbiq ta’ flus. Huwa ċar li r-riżultati tajbin għal din l-industrija jista’ jarahom kulħadd. Wara kollox, dak hu li jistenna l-poplu minn dawk li jkun eleġġa biex imexxu lill-pajjiż. 

It-tielet punt:  Il-crews Maltin u l-istaff tal-MFC. M’hemmx dubju li l-aqwa asset ta’ pajjiżna huma niesu stess. Kemm-il darba ltqajt ma’ producers barranin li jfaħħru lill-crews Maltin kif ukoll lill-istaff iddedikat tal-MFC. Dawn huma l-persuni li kapaċi jagħmlu d-differenza kollha u jagħtu servizz mill-aqwa li jwassal biex dawn il-produzzjonijiet ikunu kuntenti u jikkunsidraw lil pajjiżna għal iżjed produzzjonijiet. 

Dwar il-programm tal-cash rebate m’hemmx dubju li dan il-programm rispettat internazzjonalment huwa fost l-aktar inizjattivi li kapaċi jgħinna sabiex nattiraw produzzjonijiet lejn pajjiżna. Minkejja l-ħsara kollha li saret fix-xhur li għaddew, il-Gvern baqa’ kommess li jimplimenta dan il-programm, li huwa programm rispettat għax għandu strutturi robusti u jgħin lil pajjiżna jikkompeti ma’ pajjiżi ġganti, u fejn ikun hemm xi nuqqasijiet partikolari, jaf ikun il-cash rebate programme li jegħleb il-miżinn sabiex dik il-produzzjoni tagħżel lil Malta minflok pajjiż ieħor. 

Għal xhur sħaħ rajna attakk wara l-ieħor fuq il-programm tal-cash rebate. Kien hemm min għamel minn kollox biex jipprova jkisser il-kredibbiltà tal-programm iżda xorta f’wiċċu baqa’. Dan għaliex, kif jidher ċar mir-rapport tal-NAO, għandna programm robust u li kapaċi jattira produzzjonijiet minn barra minn Malta. 

Irnexxielna niksbu l-aqwa riżultati li qatt inkisbu minn din l-industrija. Attirajna produzzjonijiet li għamlulna unur li nħaddmu f’pajjiżna, kemm produzzjonijiet b’budgets medji, kif ukoll produzzjonijiet b’budgets kbar. Fost dawn insemmu produzzjonijiet bħal Madame Blanc, Das Boot, Jurassic World Dominion, Napoleon u Gladiator 2, li huma fost l-ikbar films li ntwerew fiċ-ċinemas dawn l-aħħar snin. Jgħid x’jgħid il-Kap tal-Oppożizzjoni u l-erba’ akkolti tiegħu, minn settur tal-films li fi żmien il-Partit Nazzjonalista fil-gvern kien jimxi bl-iskossi, niexef mill-investiment infrastrutturali u limitat fl-inċentivi, illum għandna industrija tal-films li qed tikber b’mod sostenibbli, qiegħda tesperjenza investiment infrastrutturali biex jiġu mmodernizzati l-film studios għall-ewwel darba f’40 sena, u fuq kollox qegħdin nagħtu aktar skemi ta’ għajnuna għall-industrija lokali. Biss biss infakkar li fil-Baġit ta’ din is-sena l-Gvern żamm il-wegħda tiegħu li jżid il-fondi għall-industrija tal-films lokali billi issa l-fondi telgħu għal €2 miljun. Din il-wegħda kellha titwettaq sal-aħħar tal-leġiżlatura iżda twettqet qabel. 

Jekk tippermettuli, nixtieq nindirizza punt li ilu jissemma ħafna matul dawn  is-seduti, jiġifieri l-governanza  fi ħdan l-organizzazzjoni tal-Malta Film Week. Il-Malta Film Week ttellgħet waqt il-pandemija, ftit ġimgħat biss wara li ssemmiet fil-Baġit. Din kienet l-unika event li ttellgħet f’dak il-perjodu fejn, minkejja r-restrizzjonijiet, ittellgħet b’suċċess. Ir-rapport jisħaq li d-dokumentazzjoni hija mportanti għal governanza tajba, u ma’ dan jiena naqbel mija fil-mija għax nemmen li jrid ikollok audit trail tajba ta’ kif qed isir ix-xogħol u kif qegħdin jittieħdu d-deċiżjonijiet. Però ejjew inpoġġu kollox f’kuntest. Mill-istess rapport joħroġ li l-MFC kienet qed issib diffikultà biex timla numru ta’ vacancies li kellha maħruġa. Tabella nru 2 li hemm f’paġna 26 tar-rapport tindika li kien hemm għaxar vacancies vojta minn allocation sħiħa ta’ 23 ħaddiem, jiġifieri 44% tal-ħaddiema kollha. Apparti minn hekk, fi klawsola 2.7.4 ir-rapport jinnota wkoll li lejn l-aħħar tal-2022 kien hemm nuqqasijiet ukoll fis-servizzi provduti bħall-IT, security u cleaners. Ir-raġunijiet huma diversi, però naf biċ-ċert li dawn baqgħu ma mtlewx mhux minħabba xi nuqqas tal-Kummissjoni iżda għax ikollok diversi ċirkostanzi differenti, forsi pagi jew kundizzjonijiet li mhumiex daqshekk favorevoli daqskemm huma dawk tas-settur privat  li jfisser li ma jersqux il-kandidati idonei għal dawk il-pożizzjonijiet. Ejjew ma ninsewx li din hija industrija kompetittiva u dinamika ħafna u, fil-fatt, fi klawsola 3.4.4 l-NAO jinnota li l-ambjent kummerċjali u kompetittiv li topera fih l-MFC mhux dejjem ikun jaqbel mar-regolamenti li wieħed  isib fis-Servizz Pubbliku. Ħa nkun ċar li bl-ebda mod ma jien qed ngħid li r-regolamenti  għandhom jiġu njorati, però nħoss li għandna nagħtu dan il-kuntest. Huwa stat ta’ fatt iddikjarat ukoll li fl-istess klawsola tar-rapport jingħad li biex wieħed iżomm id-dokumentazzjoni meħtieġa hemm bżonn ta’ investiment kbir fin-nies li jkunu qegħdin jaħdmu l-MFC. Allura wieħed irid ipoġġi bilqiegħda u jassessja l-prijoritajiet. Veru li din id-dokumentazzjoni hija importanti, iżda mill-banda l-oħra huwa aċċettabbli  li ma jkunx hemm staff biżżejjed u allura nwaqqgħu lill-pajjiż lura u ma jitteħdux ċerti inizjattivi, jew irridu naraw kif xorta nibqgħu għaddejjin bix-xogħol tagħna minkejja dawn id-diffikultajiet? Il-mistoqsija li l-Ministru jrid jirrispondi fl-aħħar mill-aħħar hija dwar jekk huwiex se jabbanduna lil dawk il-persuni li jkunu jridu jaħdmu f’din l-industrija, dwar kif se taħdem l-MFC, f’dan l-ambitu, u filwaqt li tirrispetta kemm jista’ jkun ir-regolamenti msemmija tkompli taħdem biex tara li ma tabbandunax il-film studio u jerġgħu jispiċċaw kif kienu taħt amministrazzjoni preċedenti fejn l-uniku pjan li kellhom kien li jdawruhom f’fish farms. Hawnhekk irrid nerġa’ nisħaq li ma rrid innaqqas xejn mill-mertu tal-importanza tad-dokumentazzjoni u tal-governanza, però fl-aħħar mill-aħħar in-nies ma jiklux bir-rapporti imma jieklu bl-impjiegi, bil-karrieri u bl-opportunitajiet li noffru jekk kemm-il darba nkunu kuraġġużi u nibqgħu mexjin. 

Fi żminijiet Gvernijiet preċedenti la kien hemm rapporti, la kien hemm strateġiji, la kien hemm marketing plans u lanqas kien hemm xogħol. Id-differenza hi li aħna, minkejja dawn id-diffikultajiet, bqajna għaddejjin u nagħtu l-mija fil-mija tagħna biex noħolqu x-xogħol, filwaqt li ħaddieħor qagħad bilqiegħda jaħseb biex jibda jikteb ir-rapporti, u fil-verità m’għamel xejn. 

Sur President, se niġi issa għall-aħħar sezzjoni fejn se nkun qed nindirizza t-talbiet li saru lill-NAO. It-talbiet li saru lill-NAO għandhom parti ffukata fuq il-Malta Film Week u l-Malta Film Awards 2022, u parti oħra fuq il-programm tal-cash rebate. Se nkun qed nindirizzahom fil-qosor.  Fi Frar 2022 Prof. Arnold Cassola ressaq ilment fejn alluda li l-MFC daħlet għal numru ta’ spejjeż fl-organizzazzjoni tal-Malta Film Awards, u li dawn l-ispejjeż tħallsu minn fondi li oriġinarjament kellhom ikunu allokati lill-industrija tal-films lokali u mhux għall-attività ta’ marketing. Dan joħroġ min paragrafu 1.4.2 tar-rapport tal-NAO u anke l-ilment li hemm anness mal-istess rapport. Jekk ikollna nanalizzaw tabella nru 4 li hemm f’paġna 18 tar-rapport tal-NAO naraw li dan mhux minnu u l-allegazzjoni tal-Prof. Cassola tixxejjen għal kollox għax fl-istess tabella hemm breakdown sħiħ tal-fondi kif ġew allokati fejn jidher biċ-ċar li ma tteħdux fondi li suppost kienu allokati għall-industrija lokali. Fil-fatt, f’paragrafu 2.3.6 tar-rapport, l-NAO jispjega dan il-punt, u se nikkwota: 

“The MFS sponsorship of the MFW was not undertaken at the detriment of budgets reserved for the support and financing of the film industry in Malta.”.

Hawnhekk ippermettili nfakkar li meta f’Diċembru 2012 kien ġie organizzat il-European Film Awards f’Malta, kienu ntnefqu €1.1 miljun f’lejl wieħed. Ma kien hemm ebda parteċipazzjoni ta’ film lokali, u minn fuq kienu ttieħdu l-fondi mill-Malta Film Fund li kienu fondi għall-produzzjonijiet lokali biex ġew il-barranin jipparteċipaw hawn Malta, u dan fiż-żmien meta kellna kriżi finanzjarja, bil-Gvern ta’ dak iż-żmien jitfa’ l-piżijiet tal-kontijiet tal-enerġija fuq il-familji u n-negozji Maltin u Għawdxin imma li ma ddejjaq xejn itajjar €0.5 miljun fuq il-barranin. Jekk m’iniex sejjer żball, dak iż-żmien kien għadu kemm waqa’ l-Gvern, jiġifieri l-Gvern ta’ Gonzi PN dak iż-żmien kien sejjer għall-elezzjoni ftit tal-ġimgħat wara u ma ddejjaq xejn itajjar dawn il-fondi. 

Imbagħad kien hemm it-talba li daħlet min-naħa tal-Membri tal-Oppożizzjoni fuq il-PAC flimkien mal-kelliema tal-Partit Nazzjonalista għall-wirt nazzjonali u l-kultura f’Awwissu 2023. Hawnhekk kompla l-attakk min-naħa ta’ dawn l-Onor. Membri fuq il-programm tal-cash rebate fejn talbu investigazzjoni u nikkwowta: 

“Sabiex jiġi stabbilit mill-Uffiċċju Nazzjonali tal-Verifika jekk sarx proċess ġust, koerenti u/jew diliġenti bbażat fuq prinċipji ta’ governanza tajba, kontabilità u trasparenza u jekk il-Kummissjoni Maltija tal-Films addottatx proċedura partikolari ta’ skrutinizzar ta’ dokumentazzjoni sabiex jinħarġu dawn il-pagamenti.”. 

Fir-rapport hemm spjegat ċar li l-grant tal-cash rebate tingħata wara li jkunu saru l-verifiki neċessarji, kif naraw f’paragrafu 1.2.7 tar-rapport fejn jingħad li: 

“...actual funding is carried out following the finalisation of the production, reflecting eligible expenditure and verification of cases through an independent audit.”. 

Jiġifieri l-MFC mhux taqbad u tqassam il-cash rebates kif jidhrilha, iżda wara li jkun hemm rapport indipendenti ta’ awditur u wara li jsiru l-verifiki kollha neċessarji. 

Parti oħra mill-istess talba għall-investigazzjoni kienet titlob l-NAO sabiex jara jekk intużatx   “id-diliġenza mistennija u osservatx il-prinċipji ta’ governanza tajba meta l-Kummissjoni nediet u kienet qed tagħmel il-proċess, in-negozjati u n-numru ta’ pagamenti rispettivi li kumplessivament jammontaw għal għotja a’ somma globali ta’ €136,793,533 u sabiex jiġi stabbilit liema proċedura qiegħda tiġi adottata”. 

Hawnhekk joħroġ biċ-ċar li l-Membri li ressqu t-talba ma kenux jafu li dawn il-fondi jridu jżommu mal-istate aid regulations, xi ħaġa li l-Awditur Ġenerali investiga, u fil-fatt f’paragrafu 4.4.7 jgħid hekk: 

“Based on discussions held with State Aid Monitoring Board and a review of documentation pertaining to the sampled productions, the NAO is satisfied that the state aid protocols were adhered to.”. 

Jiġifieri, għal darb’oħra, qed isib li l-MFC imxiet mal-proċedura korretta u mhux kif ilu jiġi allegat għal diversi xhur fil-kampanja ta’ attakki kontra l-programm tal-cash rebate. Dan huwa każ ieħor fejn qegħdin naraw li l-Oppożizzjoni ma jafux ir-rekwiżiti tal-programm tal-cash rebate.

Talba oħra li ressqu l-Membri tal-Oppożizzjoni  fuq il-PAC kienet dik li tirrelata mar-rate of return fejn talbu investigazzjoni dwar jekk sarx eżerċizzju diliġenti u studjat ta’ x’benefiċċji se jkun qed jieħu lura l-pajjiż għal kull nefqa mill-fondi pubbliċi. Qed nifhem li anke hawnhekk qegħdin jitkellmu fuq il-pagamenti tal-cash rebate, però ejjew  għas-saħħa tal-argument niftħuha iżjed minn hekk, u se nispjega. Qabel xejn irrid nirrimarka kif f’paragrafu 4.4 l-NAO qed jgħid li f’ħames snin, jiġifieri bejn l-2018 u l-2022, il-produzzjonijiet li saru hawn Malta ħallew nefqa totali li qabżet il-€231 miljun. Dik hija nefqa diretta fl-ekonomija ta’ pajjiżna li marret fid-diversi setturi varji tagħha.  Imbagħad f’paragrafu 4.4.3 l-NAO jgħid li n-numru ta’ produzzjonijiet u l-ammont li qed jintnefaq hawn Malta qed juri trend li qed jiżdied. Fl-istess waqt imbagħad naraw kif fil-paragrafu li jmiss, jiġifieri 4.4.4, ir-rapport jisħaq li: 

“...the return on investment of the MFC’s operational and promotional expenditure is on an increasing trend.”. 

Dan ifisser li mhux talli qiegħda tiżdied in-nefqa tal-produzzjonijiet f’pajjiżna, iżda saħansitra qed tiżdied ir-rate of return tal-istess produzzjonijiet. Ovvjament, biex wieħed isostni dawn ir-riżultati jrid jinvesti iżjed fil-marketing tal-pajjiż, iżda li hu żgur huwa li dan l-investiment qed jagħti r-riżultati mixtieqa. 

L-NAO irrifera wkoll għal żewġ studji li saru fl-2021 intitolati “Economic Impact Assessment: Revised Cash Rebate Effect, December 2021”, u “Economic Impact Study on the Impact of the Film and Production Industry on Malta's Economy, September 2023”. L-NAO saħansitra applika metodoloġiji differenti sabiex analizza dawn ir-rapporti u f’paġna 37 jgħid li:

“The NAO’s analysis of the benefits reaped through the cash rebate scheme of film productions shot in Malta generally replicates the results portrayed in the MFC commissioned reports.”.

Jiġifieri lil dawk kollha li matul dawn l-aħħar snin għamlu minn kollox biex ikissru l-kredibilità ta’ dawn ir-rapporti, issa ngħidilhom li l-ħidma li wettaqna għandha ċertifikat iżjed b’saħħtu minn qatt qabel u li l-cash rebate qed iħalli l-frott għal pajjiżna, hekk kif ikkonfermat saħansitra mill-NAO stess. 

Biex nagħti żewġ spunti fil-qosor, naraw kif ir-rapport tal-2021 juri li ż-żieda fil-programm tal-cash rebate qiegħda tħalli diversi effetti pożittivi fuq l-ekonomija ta’ pajjiżna, u kif ir-rapport li kkummissjonat l-MFC kien korrett meta kkonkluda li l-industrija tal-films kellha effett importanti fuq l-irkupru ta’ ċerti setturi li kienu impattati ħażin bil-pandemija tal-COVID-19. Apparti minn hekk, f’tabella 6 li hemm f’paġna 41 tar-rapport qegħdin naraw kif iż-żieda fil-cash rebate minn 27% għal 40% ħalliet impatt pożittiv fl-ekonomija ta’ pajjiżna. 

Jekk imbagħad induru għar-rapport tal-2023, naraw li għal darb’oħra l-NAO reġa’ ikkonferma dan l-istudju u mar pass oltre minn hekk, għax f’paragrafu 4.5.19 jgħid hekk: 
 
“These results are broadly comparable to each other and indicate that the 2023 report may actually be underestimating the employment effects of the 2022 film industry expenditure through the assumptions that it used.”. 

Għal darb’oħra, dawk kollha li kkritikaw dan ir-rapport u ppruvaw jiddeġenerawh baqgħu b’xiber imnieħer, u dawk kollha li lagħbuha tal-esperti u qalu li ma nafux x’konna qegħdin nagħmlu, issa għandhom ċertifikat doppju ta’ dak li ksibna. 

Sur President, hemm ħafna iżjed x’wieħed jista’ jgħid dwar l-industrija tal-films, però jien  illimitajt ruħi għal dak li jaqa’ taħt ir-rwol tal-MFC, b’mod speċifiku r-Rapport tal-Awditur Ġenerali. Din hija industrija li kapaċi tagħti ħafna iżjed lil pajjiżna. Industrija li s’issa rajna kif niksbu l-aqwa riżultati fiha u rnexxielna, hekk kif fl-2024 kien hawn rekord ta’ infiq f’pajjiżna biex irreġistrajna ftit iżjed minn €119 miljun Malta spend, l-aqwa sena għal pajjiżna. Nerġa’  nirrepeti din iċ-ċifra, €119 miljun. Dan ifisser li f’dawn l-aħħar tmien snin inħadmu produzzjonijiet li kellhom Malta spend ta’ iżjed minn €600 miljun. L-attakki mill-Oppożizzjoni u l-ftit akkolti tagħhom se jkomplu għax is-suċċess ma jaħmluhx. Dan mhux is-suċċess ta’ persuna waħda waħedha, iżda huwa s-suċċess tal-poplu Malti u Għawdxi kollu kemm hu, li llum il-ġurnata jista’ jaspira li jsib karriera fl-industrija tal-films. Ħloqna opportunitajiet li sa ftit tas-snin ilu ma kenux jeżistu u li llum it-tfal, mill-bankijiet tal-iskola, kapaċi jibdew jaraw u jifhmu x’inhuma dawn l-opportunitajiet u kif għada pitgħada se jkun hawn impjiegi u karrieri li sal-lum lanqas biss noħolmu dwarhom. Grazzi. Mr Chairman. 

IĊ-CHAIRPERSON: Grazzi. Fil-fatt allokajnilek iktar mill-15-il minuta li tlabt. 

ONOR. CLAYTON BARTOLO:  Grazzi.

IĊ-CHAIRPERSON:  Ħalli nibda b’domanda biex norbot mar-rapport; inti għalaqt biha fl-aħħar parti tiegħek, però issa se niffokaha fil-prattika. Tajjeb li qabel xejn nibdew billi nitolbok tikkonfermali dawn id-dati għal finijiet ta’ record.  Fl-2020 inti kont ġejt maħtur Segretarju Parlamentari għas-Servizzi Finanzjarji u l-Ekonomija Diġitali.

ONOR. CLAYTON BARTOLO: Hekk hu, f’Jannar 2020.

IĊ-CHAIRPERSON: Iktar tard f’dik is-sena inti ġejt maħtur Ministru għat-Turiżmu, imbagħad is-sena li għaddiet irriżenjajt u issa qiegħed Membru Parlamentari indipendenti fil-Kamra tar-Rappreżentanti. 

ONOR. CLAYTON BARTOLO:  Hekk hu.

IĊ-CHAIRPERSON:  Ovvjament inti rajt it-talba tal-investigazzjoni u l-perjodu rilevanti li jkopri ż-żmien li inti kont Ministru għat-Turiżmu, b’mod partikolari kif qed nistaqsu.  Fil-prattika, bħala Ministru għat-Turiżmu, x’jedd kellek u x’funzjoni kellek mal-MFC?

ONOR. CLAYTON BARTOLO: Ir-role tal-Ministru huwa differenti minn kif ħafna drabi jiġi portrayed. Kultant nixtieq li ċerti nies li jagħmlu dawn it-tip ta’ statements xi darba jkollhom ċans li jservu lil pajjiżhom bħala ministru, u se ngħid għalfejn. Għax meta inti tkun ministru ma toqgħodx tidħol fid-day-to-day ta’ kif qiegħda taħdem l-MFC, għax ir-role tiegħek ikun li tagħti d-direzzjoni fuq livell politiku u fuq livell nazzjonali, imbagħad trid tara li jkollok is-sezzjoni tas-Servizz Pubbliku tal-Ministeru, li tkun qiegħda timplimenta dik id-direzzjoni, trid tara wkoll li qed timxi mal-programm elettorali li effettivament ġie elett fuqu l-Gvern, u fl-aħħar mill-aħħar trid tara li qed jitwettqu l-affarijiet. Jiġifieri meta jsiru ċerti statements u jippruvaw ikabbru ċerti affarijiet u jgħidu għax il-Ministru ma kienx jaf, irridu nifhmu li l-Ministru jkollu prioritajiet oħrajn x’jagħmel. Hawnhekk qed nitkellmu fuq żmien partikolari ħafna...

IĊ-CHAIRPERSON: Meta tgħid li l-Ministru ma kienx jaf, għalxiex qiegħed tirriferi? 

ONOR. CLAYTON BARTOLO: Jiġifieri, pereżempju...

IĊ-CHAIRPERSON: Ħsibtek qed tirriferi għal xi ħaġa konkreta.

ONOR. CLAYTON BARTOLO: Le.

IĊ-CHAIRPERSON: Mela jekk ma kontx qed tirriferi għal xi ħaġa konkreta, mexxi. 

ONOR. CLAYTON BARTOLO: B’mod ġenerali. 

IĊ-CHAIRPERSON: Kollox sew.

ONOR. CLAYTON BARTOLO: Kont qed ngħid li dak iż-żmien konna għaddejjin minn żmien partikolari. Kellna l-pandemija, ridna naraw kif nirkupraw is-settur tat-turiżmu, fis-settur tal-films, għall-grazzja t’Alla, sibna mod kif nibqgħu għaddejjin naħdmu flimkien mal-awtoritajiet tas-saħħa biex il-films jibqgħu jinġibdu f’pajjiżna, u baqgħu jiġu l-produzzjonijiet. Il-Ministru fuq dawk l-affarijiet ikun iffukat. Għal affarijiet oħrajn amministrattivi, imbagħad ikollok is-Servizz Pubbliku, ikollok is-sezzjoni tal-Permanent Secretary’s office fil-ministeru li tkun qiegħda tara li l-affarijiet qegħdin isiru. 

IĊ-CHAIRPERSON: Fil-preżentazzjoni tiegħek iffukajt fuq il-kwestjoni tal-film studios u għedt li fost il-ftit regrets tiegħek hemm il-kwestjoni tas-sound stage.

ONOR. CLAYTON BARTOLO: Hekk hu.

IĊ-CHAIRPERSON: Tħoss li hemm regret fir-rigward ta’ jekk stajtx tagħmel iktar fuq il-mod kif sar l-infiq tal-MFC? Kien hemm infiq li inti ssejjaħlu responsabbli jew mhux responsabbli?

ONOR. CLAYTON BARTOLO: Din l-industrija hija waħda forsi totalment differenti minn industriji oħrajn li għandna fil-pajjiż. Hija industrija fejn aħna rridu nikkompetu ma’ pajjiżi ħafna ikbar minn tagħna li, kemm b’mod assolut u anke b’mod relattiv, għandhom budgets ħafna ikbar minn tagħna x’jonfqu. Jiġifieri dak li kien qed jintnefaq hawn Malta forsi wieħed jgħid li huwa biżżejjed, imma meta tiġi biex tikkompeti u tipprova tattira produzzjonijiet minn barra...  Jekk għall-argument għandek film li jrid juri xena fil-Mediterran, dan jista’ jiġi Malta, jista’ imur l-Italja, jista’ imur il-Greċja, jew jista’ imur il-Marokk. Addirittura l-Greċja ikkuppjaw il-programm tal-cash rebate tagħna, m’iniex se ngħidlek kelma b’kelma imma kważi kważi hemm qegħdin. Jiġifieri meta tiġi biex tipprova tattira dawn il-films – qed insemmilek pajjiżi li kollha huma ikbar minna u kollha għandhom budgets ikbar minn tagħna – tara li l-ammonti li nonfqu aħna meta qed tarahom ikkomparati f’dak l-ambitu mhumiex kbar. Għal Malta forsi wieħed jgħid li din in-nefqa hija kbira, imma inti trid tqis li aħna m’aħniex qed nikkompetu fuq hawn Malta biss, imma qegħdin nikkompetu mad-dinja kollha, u l-fatt li rnexxielna nattiraw dawn il-produzzjonijiet vis-à-vis pajjiżi oħrajn nemmen li n-nefqa hija waħda responsabbli. Għalhekk jien dejjem nitkellem fuq ir-riżultati u r-rate of return. Li kieku ma kienx hemm riżultati, kont ngħidlek li għandek raġun li n-nefqa kienet waħda irresponsabbli, imma hawnhekk qegħdin naraw li għandna rate of return tajba ħafna għall-pajjiż. 

IĊ-CHAIRPERSON: Mal-Film Commissioner ġieli tkellimtu dwar... Ħalli nagħmluha iktar ċara u nieħdu retro scena. Ma naħsibx li nistgħu ngħidu li mhux fatt li diversi ġurnali kkritikaw il-mod kif isir l-infiq mill-MFC. 

ONOR. CLAYTON  BARTOLO: Hekk hu.

IĊ-CHAIRPERSON: Meta kienu qed joħorġu dawn il-punti ta’ kritika anke mill-Oppożizzjoni, kif semmejt inti, kont titkellimha mal-Film Commissioner?

ONOR CLAYTON  BARTOLO: Konna nitkellmu, mhux biss jien imma kien hemm anke l-Permanent Secretary li kien jitkellem, però meta wieħed jibda jispjega....

IĊ-CHAIRPERSON: U l-linja li kont tieħu x’kienet?

ONOR. CLAYTON BARTOLO: Illi rrid nara r-riżultati. Jiena niġġudika kollox skont ir-riżultati. Jiġifieri kieku saret xi ħaġa, imbagħad ma kienx ikun hemm riżultati, kien se jkollna problema. Pereżempju, insemmilek a case in point.

IĊ-CHAIRPERSON: Kien jikkonvinċik li se jkun hemm riżultati.

ONOR. CLAYTON BARTOLO: Mhux kien jikkonvinċini, imma r-riżultati kont narahom.

IĊ-CHAIRPERSON: Meta inti qed tagħmel ċertu investiment, speċjalment fl-industrija tal-films, ir-return mhuwiex mil-lum għal għada. Naqblu?

ONOR. CLAYTON BARTOLO: Le, mhuwiex mil-lum għal għada.

IĊ-CHAIRPERSON: Jiġifieri wieħed irid jara ċertu element ta’ tkabbir ‘il quddiem.

ONOR. CLAYTON BARTOLO: Però kien hemm riżultati mil-lum għal għada. Ħalli nagħtik eżempju. Kien hemm producer partikolari li kien se jiffilmja Malta għal sebat ijiem biss u minn budget totali ta’ film ta’ €30 miljun, kien irriserva għal Malta €3 miljun biss. Dan kien ġie il-Mediterrane Film Festival – hu ma kienx jaf b’Malta imma ġie l-ewwel darba hawn Malta għall-festival – u meta ra l-locations li kellna hawn Malta ddeċieda li minn sebat ijiem shooting jagħmel 21 days Malta shooting u minn €3 miljun itella’ l-budget ta’ Malta għal €10 miljun. Jiġifieri hemmhekk bdejna naraw ir-riżultati mill-ewwel. 

ONOR. IVAN CASTILLO: F’liema sena?

ONOR. CLAYTON BARTOLO: Dan kien fl-2023 wara l-Festival Mediterranee – hawnhekk għandi rapport dwaru u jekk tridu niddiskutuh, niddiskutuh. Sur President, li rrid ngħid jien huwa li kien hemm ċerti riżultati li tarahom mill-ewwel u hemm oħrajn li tkun qed tinvesti fihom fit-tul, imbagħad hemmhekk trid tara kif jintlaħaq il-bilanċ. Jiġifieri ma tistax tiġi tgħidli li qed ninvestu tant u se naraw ir-riżultati għaxar snin oħra, għax għaxar snin oħra huma ‘l bogħod ħafna.

IĊ-CHAIRPERSON: Inti ġieli għedtlu b’mod dirett li l-infiq qed tarah ftit irresponsabbli. Ġieli għedtu dan id-diskors, jew xi ħaġa simili?

ONOR. CLAYTON BARTOLO: Id-diskors tiegħi dejjem kien ikun li rridu jikkonvinċini li qed jiġu r-riżultati. 

IĊ-CHAIRPERSON: Ovvjament qed nirriferu għall-Film Commissioner.

ONOR. CLAYTON BARTOLO: Hekk hu. Il-mument li ma kenux se jiġu r-riżultati, questions would seriously be asked.  Naħseb li nuqqas ieħor li seta’ kien hemm hu li dawn l-affarijiet  jistgħu jiġu spjegati aħjar, għax ħafna drabi naqbdu nsemmu figura, €5 miljun, €6 miljun, €10 miljun, u fil-verità ma nkunux qegħdin nifhmu x’qegħdin nieħdu lura minnhom. Meta jsir investiment, tajjeb tara x’qed jieħu lura minnu l-pajjiż b’mod tanġibbli. Għalhekk imbagħad bdew isiru l-istudji neċessarji biex naraw li verament  qegħdin nieħdu lura bħala pajjiż. 

IĊ-CHAIRPERSON: F’dan ir-rigward semmejt il-Malta Film Week u l-Film Awards. L-Awditur ipprova jasal għall-konkużjoni tan-nefqa. Minħabba n-nuqqas ta’ dokumentazzjoni li kellu, jiġifieri x’intnefaq u x’ma ntnefaqx, ma setax jasal għal kemm intnefqu flus u konsegwentement ma setax jasal għall-value for money. 

ONOR. CLAYTON BARTOLO: Għan-nefqa wasal, għall-value for money ma wasalx.

IĊ-CHAIRPERSON: Le, lanqas għan-nefqa ma wasal. 
ONOR. CLAYTON  BARTOLO: Għan-nefqa wasal.

IĊ-CHAIRPERSON: Jekk m’iniex sejjer żball, kien hemm konferma li ma setax jasal għall-value for money minħabba li l-ammont ta’ infiq...

ONOR. CLAYTON BARTOLO: Il-value for money mhuwiex in-nefqa.

IĊ-CHAIRPERSON: Jien għedtlek li minħabba l-ammont li ntnefaq ma setax jasal għall-value for money. X’inhuma l-kummenti tiegħek dwar dan?

ONOR. CLAYTON BARTOLO: Jiena ma kontx aċċettajtu dak il-fatt u kien għalhekk li meta reġa’ sar...

IĊ-CHAIRPERSON: Meta ma kontx aċċettajtu dak il-fatt?

ONOR. CLAYTON BARTOLO: Il-fatt li ma sarx studju wara biex naraw....

IĊ-CHAIRPERSON: Meta ħareġ dan ir-rapport qed tgħid, jew qabel?

ONOR. CLAYTON BARTOLO: Qabel. Fil-fatt l-impact assessment tal-Mediterrane Film Festival sar qabel ma nħareġ dan ir-rapport u għalhekk aħna ridna naraw li jekk se nagħmlu t-tieni edizzjoni tal-Film Festival irid ikun hemm rapport li juri x’qegħdin nieħdu lura minnu bħala pajjiż. U dan ir-rapport sar u tqiegħed fuq il-Mejda tal-Kamra. 

IĊ-CHAIRPERSON: Imma għall-finijiet ta’ kompletezza tajjeb ngħidu li t-titlu ta’ paragrafu 2.4 li hemm f’paġna 19 tar-rapport jaqra hekk: “The non-availability of MFC’s comprehensive accounting records to the NAO did not enable this Office to conclusively determine completeness of the costs involved in the Malta Film Week.”. Jiġifieri n-nefqa li kien hemm fil-Malta Film Week ma waslux għaliha...

ONOR. CLAYTON BARTOLO: Però għax kien qed jitkellem fuq non-financial arrangements ukoll.

IĊ-CHAIRPERSON: Mhux biss. Tkellem ukoll fuq il-bartering... 

ONOR. CLAYTON BARTOLO: In-non-financial arrangements.

IĊ-CHAIRPERSON: Għalhekk għedtlek bartering. Però mbagħad kien hemm ukoll il-kwestjonijiet tal-infiq u fil-fatt għadna sal-lum qed nistennew min-naħa tal-MFC għal dawk id-dokumenti li ma kenux ingħataw lill-NAO.

ONOR. CLAYTON BARTOLO: Però naqblu li skont tabella 18, l-NAO wasal għall-funding allokat. 

IĊ-CHAIRPERSON: Se naqralek preċiżament x’qed jgħid paragrafu 2.4.2:  

“MFC did not have contracts in place covering all sponsorships and non-financial agreements ...”.

Jiġifieri l-isponsorships u n-non-financial agreements li semmejt inti.  U t-tieni punt  jgħid hekk:

“MFC did not always enter into documented agreements with suppliers...”.

U hemm elenku tagħhom.

ONOR. CLAYTON BARTOLO: U għalhekk ridna naraw illi...

IĊ-CHAIRPERSON: Imbagħad, fil-paragrafu ta’ wara hemm dak li kont qed ngħidlek, u ċjoè “did not support its claim on the value for money”. Jiġifieri la wasal għan-nefqa u lanqas għall-value for money.

ONOR. CLAYTON BARTOLO: F’paragrafu 2.6.1 l-NAO qal li kemm il-Ministeru kif ukoll l-MFC iridu jaraw li l-affarijiet isiru aħjar. 

IĊ-CHAIRPERSON: Going forward. 

ONOR. CLAYTON BARTOLO: Hekk hu.

IĊ-CHAIRPERSON: Allaħares le! Kull amministrazzjoni għandha taspira li ttejjeb....

ONOR. CLAYTON BARTOLO: U dak kien il-punt tiegħi meta għedt li ridt li jsir rapport, u fil-fatt sar impact assessment fuq il-Mediterrane Film Festival biex minn hemmhekk ‘il quddiem inkunu qegħdin naraw li l-affarijiet isiru aħjar.

IĊ-CHAIRPERSON: Ħalli nsemmilek nefqa waħda minnhom, u ċjoè l-famuża nefqa ta’ €120,000 li tħallas David Walliams biex jippreżenta. Għandek opinjoni fuqha din?  Favuriha? Kontriha? Għamel tajjeb? Għamel ħażin?

ONOR. CLAYTON BARTOLO: L-ewwel nett, jien qatt ma nieħu ħaġa waħda out of context għaliex qed tittieħed out of context. It-tieni nett....

IĊ-CHAIRPERSON: F’liema sens out of context?

ONOR. CLAYTON BARTOLO: Għax inti trid tara l-event kollha kemm hi. Jiġifieri ma tistax tgħidli għaliex dik waħda, jew l-oħra, jew l-oħra.

IĊ-CHAIRPERSON: Jien semmejtlek nefqa waħda minnhom. 

ONOR. CLAYTON BARTOLO: Sur President, faċli toqgħod tgħid li nieħu “dik” jew “dik” in-nefqa partikolari. Inti trid tara r-riżultat li trid tasal għalih fl-aħħar nett. David Walliams kien parti mill-marketing efforts tal-MFC, u r-rapport tal-NAO ifaħħar il-marketing efforts tal-MFC u jgħid li huma according to best practices. Veru li ma kienx hemm marketing plan, imma fl-aħħar mill-aħħar, meta tara l-efforts tal-marketing li kienet qiegħda tagħmel l-MFC tibda tara li kienu qegħdin jimxu ma’  best practice. 

IĊ-CHAIRPERSON: Jiġifieri kieku kellek tmur lura tgħid li dik kienet deċiżjoni tajba? Stajt forsi tgħidlu li ma kenitx nefqa li kellu jagħmel?

ONOR. CLAYTON BARTOLO: Nerġa’ ngħidlek li jien nitkellem fuq ir-riżultat ta’ dak li nġieb mill-event kollha.

IĊ-CHAIRPERSON: Għandek opinjoni fuqha din? Taqbel ma’ dik in-nefqa jew le?

ONOR. CLAYTON BARTOLO: Ġaladarba  nġieb riżultat tajjeb mill-event kollha kemm hi, inutili noqgħod ngħidlek... Allura issa x’nagħmel? Se tibda tistaqsini jekk naqbilx mas-siġġijiet u l-imwejjed li nkrew?

IĊ-CHAIRPERSON: Għaliex le? Mhux nefqa wkoll? 

ONOR. CLAYTON BARTOLO: Il-punt hu li trid tara l-attività kollha kemm hi u x’ħa l-pajjiż minnha.

IĊ-CHAIRPERSON: Kemm-il darba ġie jippreżenta David Williams għal €120,000? 
ONOR. CLAYTON BARTOLO: Nimmaġina li ġie dik id-darba.

IĊ-CHAIRPERSON: Jiġifieri inti tara li €120,000 għal darba hija nefqa tajba u ġustifikata?

ONOR. CLAYTON BARTOLO: Meta inti tmur għand professur u tħallsu €100 ta’ għaxar minuti, tkun mort għandu għax għandek fiduċja fih li se jagħtik riżultati tajbin.

IĊ-CHAIRPERSON: Fuq saħħa qed nitkellmu.

ONOR. CLAYTON BARTOLO: Dik hija fuq saħħa, u hawnhekk qed nitkellmu fuq industrija oħra li, kif għadni kemm spjegajt, jekk trid tikkompeti ma’ pajjiżi ħafna ikbar minnek trid...

IĊ-CHAIRPERSON: Daqshekk iebsa tgħid li... Għidli jekk taqbilx miegħi. Ħalli ngħidlek jien.

ONOR. ANDY ELLUL: Sur President, diġà rrispondik. Qallek li trid taraha b’mod ħolistiku.

IĊ-CHAIRPERSON: Onor. Bartolo, jien lest ngħid on record li ma naqbilx ma’ dak it-tip ta’ infiq. Inti x’inhi l-opinjoni tiegħek fuqha din?

ONOR. GLENN BEDINGFIELD (Segretarju Parlamentari għall-Indafa Pubblika): L-opinjoni tiegħu qalhielek u tak ir-risposta.  

IĊ-CHAIRPERSON:  Ħallih ħa jgħidha.

ONOR. GLENN BEDINGFIELD:  Mr Chairman, bir-rispett kollu għamiltlu tliet mistoqsijiet u rrispondik, m’għoġbitekx ir-risposta, u qed tipprova tissolleċita risposta li togħġob lilek. 

IĊ-CHAIRPERSON: Ħa jirrispondi x-xhud.

ONOR. GLENN BEDINGFIELD: Iva qed jirrispondik. Diġà qed jirrispondi.

ONOR. CLAYTON BARTOLO: Jien qed nitkellem fuq l-event kollha kemm hi. Ġaladarba kien hemm riżultati li bdew ġejjin, mela allura dak l-infiq kien wieħed responsabbli.  U qed ngħidlek jien għalfejn, għax – u anke l-NAO jgħidha – il-marketing... (Interruzzjonijiet) Le, m’iniex qed inħawwad Onorevoli kollega. Il-marketing efforts li qegħdin isiru...

IĊ-CHAIRPERSON: Għall-finijiet tiegħek nitolbok tgħid liema nefqet saret.
ONOR. CLAYTON BARTOLO: Il-Malta Film Week kienet ġimgħa sħiħa u l-Malta Film Awards kienet parti minnha.

IĊ-CHAIRPERSON: Qed ngħidlek biex tinstema’ tajba meta tgħidha on record u tkun ċar. 

ONOR. CLAYTON BARTOLO: Jien ma nitkellimx biss fuq l-awards… Ħa nerġa’ mmur lura u nurik kif....

IĊ-CHAIRPERSON: Onor. Bartolo, jien qed ngħidlek biex ma tinqabadx ħażin fil-kummenti.

ONOR. CLAYTON BARTOLO: M’hemm l-ebda kumment ħażin u se ngħidlek għalfejn. 

ONOR. CLAUDETTE BUTTIGIEG: Il-mistoqsija kienet fuq il-Malta Film Week mhux fuq il-Malta Film Awards.

IĊ-CHAIRPERSON: Onor. Bartolo, jien qed ngħidlek mhux biex nipprova niżgwidak, imma biex inkunu korretti. 

ONOR. CLAYTON BARTOLO: Qegħdin nitkellmu fuq il-Malta Film Week mhux fuq... Inutili se nippruvaw naqbdu l-awards biss, imbagħad nerġgħu nispezzettaw biċċa nefqa minn dawk l-awards, għax inti trid tara l-event kollha kemm hi, li kienet il-Malta Film Week. Jekk tistaqsini jekk l-affarijiet setgħux saru aħjar, jew jekk setax kien hemm iżjed dokumentazzjoni, ngħidlek li iva, seta’ kien hemm iżjed dokumentazzjoni, imma nerġa’ ngħid li bl-istaff li kien hemm u bil-limitazzjonijiet kollha li kien hemm dak iż-żmien ittellgħet u ttieħdet din l-inizjattiva ġdida għall-ewwel darba f’pajjiżna. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Ħalli niċċaraha iktar għax dak il-ħin forsi ma bdejtx nifhem sew. Aħna bħala pajjiż m’aħniex nikkompetu mal-film festivals. Qed ngħid sew? Aħna qed nikkompetu ma’ pajjiżi oħrajn biex inġibu l-films f’pajjiżna.

ONOR. CLAYTON BARTOLO: Hekk hu. Il-Malta Film Week, u eventwalment il-Mediterrane Film Festival, huwa marketing tool li jgħin biex aħna nġibu n-nies minn barra li jiddeċiedu fejn se jmur il-film u fejn se jmorru l-productions. Pereżempju, is-sena l-oħra kien hawn nies, li ngħidulhom scouts, li jkunu qegħdin jaraw il-locations u jmorru lura għand il-production houses tagħhom u jgħidulhom x’kapaċi toffri Malta.

ONOR. CLAUDETTE BUTTIGIEG: Imma minn dawn it-tip ta’ nies, meta ġejtu biex tagħmlu l-attività inġenerali…  Jien infurmata li kien hemm diversi personalitajiet Maltin li ġew mistednin għax ma kienx hemm barranin biex jimlew il-postijiet. Jiġifieri dak il-għan intlaħaq? 

ONOR. CLAYTON BARTOLO: Iva, intlaħaq dak il-għan. 

ONOR. CLAUDETTE BUTTIGIEG: Allavolja ma kienx hemm dawk in-nies li kienu mistennija jattendu?

ONOR. CLAYTON BARTOLO: Onor. Buttigieg, dan huwa punt illi, kif kont qed ngħid l-ewwel, il-Ministru ma jidħolx fih. Il-Ministru ma jidħolx f’min se jiġi mistieden.

ONOR. CLAUDETTE BUTTIGIEG: Le, jien m’għedtlekx li kellek tistieden inti. Ma tarax! 

ONOR. CLAYTON BARTOLO: Il-Ministru jara li l-għan jintlaħaq, u dak l-għan intlaħaq. 

ONOR. CLAUDETTE BUTTIGIEG: Imma l-postijiet ma kenux imtlew according to plan.  Hux hekk?

ONOR. CLAYTON BARTOLO: Nerġa’ ngħidlek li l-Ministru ma jidħolx fl-inviti. X’nagħmel? Noqgħod ngħodd kemm hemm nies? 

ONOR. CLAUDETTE BUTTIGIEG: Le, imma naħseb indunajt li kien hemm diversi nies li fil-fatt mhumiex mill-industrija tal-films.

ONOR. CLAYTON BARTOLO: Jien kont preżenti, imma ma noqgħodx nidħol fl-inviti tan-nies.

ONOR. GLENN BEDINGFIELD: Onor. Bartolo, inti jkollok il-lista tal-mistednin?

ONOR. CLAYTON BARTOLO: Le, lanqas.

ONOR. CLAUDETTE BUTTIGIEG: Onor. Bedingfield, jien m’għedtlux li għandu jkollu l-lista tal-mistednin. Ħalli mmur lura għal xi ħaġa... 

ONOR. GLENN BEDINGFIELD:  Allura jekk m’għandux il-lista tal-mistednin, kif jista’ jasal għall-konklużjoni li kien hemm nies mistednin u...

ONOR. CLAUDETTE BUTTIGIEG: Għaliex Malta żgħira u l-personalitajiet kulħadd jafhom. 

ONOR. CLAYTON BARTOLO: Jekk tippermettili.  Pereżempju, riżultat li ħareġ direttament mill-Mediterrane Film Festival tas-sena li għaddiet, 2024, huwa meta ġie Mel Gibson hawn Malta. Mel Gibson ġie Malta għax kien hemm persuna mit-team tiegħu li kien qiegħed għall-Film Festival. Mel Gibson beda jfittex biex jiġbed żewġ produzzjonijiet u kien interessat ħafna f’pajjiżna, tant li ġie għamel recce hawn Malta. Dan ġie hawn Malta b’mod dirett tal-Film Festival. 

ONOR. CLAUDETTE  BUTTIGIEG: Ħalli mmur ftit lura għal xi ħaġa li għedt inti dwar il-cash rebate. Meta bdew il-cash rebates tal-films?

ONOR. CLAYTON  BARTOLO: Il-cash rebate beda fi żmien Gvern Nazzjonalista, imma dak iż-żmien kien 27%, li kien tajjeb ħafna, iżda llum il-ġurnata...

ONOR. CLAUDETTE BUTTIGIEG: U ġew films tajbin dak iż-żmien?

ONOR. CLAYTON BARTOLO: Ġew films tajbin, iżda pass wara l-ieħor tibda tara li d-dinja qed timxi ‘l quddiem, u jekk inti tibqa’ fejn int u tieqaf għall-istatus quo, ħaddieħor se jaqbżek u awtomatikament taqa’ lura. U kien għalhekk li ridna nkomplu ntejbu dan il-benefiċċju. Fil-fatt fiż-żmien meta jien kont Ministru – u din ma kellix ċans ngħidha – il-cash rebate infetaħ ukoll għall-produzzjonijiet lokali, għax meta kien inbeda kien biss għall-produzzjonijiet li jiġu minn barra minn Malta. 

ONOR. CLAUDETTE BUTTIGIEG: Qed issemmi l-produzzjonijiet lokali f’dan is-settur u xtaqt nistaqsik jekk tafx li hemm nies li għadhom ma tħallsux għax-xogħol li għamlu, uħud minnhom il-films li kont qed issemmi inti. 

ONOR. CLAYTON BARTOLO: F’films privati?

ONOR. CLAUDETTE BUTTIGIEG: Iva.

ONOR. CLAYTON BARTOLO: Dak tarah l-industrija mhux se narah jien. 

IĊ-CHAIRPERSON: Imma taf biha din, jew le? Jekk ma tafx ma tafx.  Jew taf jew ma tafx.

ONOR. CLAYTON BARTOLO: Ħalli nara jekk fhimtx sew il-mistoqsija. Jiġifieri qed tistaqsini fuq films tal-privat...

ONOR. CLAUDETTE BUTTIGIEG: ...li ħadmu fihom personalitajiet Maltin u għadhom ma tħallsux.

ONOR. CLAYTON BARTOLO: Allura l-Ministru fiex jidħol eżattament?

ONOR. CLAUDETTE BUTTIGIEG: L-MFC ma tkunx taf bihom dawn l-affarijiet?

ONOR. CLAYTON BARTOLO: It’s a good question. Ħalli nispjega għax ħafna nies jaħsbu li l-MFC tqabbad lin-nies biex jaħdmu fil-films. It’s a very valid point. L-MFC ma tagħżilx lin-nies biex jaħdmu fil-films għax dik hija totalment tas-settur privat. Li tagħmel l-MFC hu li hemm direttorju online fejn wieħed jista’ jirreġistra biex jaħdem fl-industrija tal-films, imbagħad ikollok il-film service providers li jagħżlu lin-nies biex jaħdmu huma fil-films. Jiġifieri jekk hemm nies li ħadmu fi produzzjoni privata u għadhom ma tħallsux, l-MFC ma tidħolx fiha. Hemmhekk li jrid isir hu – u qed niftakar li fil-fatt ġieli kien hemm min kellimni fuq hekk – li wieħed jieħu parir legali u jara hu r-relazzjoni privata tiegħu mas-service provider mhux mal-MFC.

ONOR. CLAUDETTE BUTTIGIEG: Hemm xi ħaddiema Maltin li jitħallsu direttament mill-MFC, mill-Gvern? 

ONOR. CLAYTON BARTOLO: Jista’ ikun li qed tirriferi għall-ħaddiema, bħal tank operators, eċċ.? Dawk qegħdin jaħdmu fil-film studios, li hija differenti. Dawk huma nies li jkunu qegħdin jaħdmu disentu fil-film studios, ma jkunux ħaddiema li ntagħżlu mill-produzzjoni. Biex nagħtik eżempju, xi ħadd li jagħmel ix-xagħar jew il-make-up ikun intagħżel mill-produzzjoni għax ikunu jridu lil Ċikku jagħmel ix-xagħar, eċċ., imma jekk ġew biex jużaw it-tankijiet tal-Malta Film Studios, hemmhekk għandek nies li huma responsabbli għat-tankijiet.

ONOR. CLAUDETTE BUTTIGIEG: Qed issemmi t-tankijiet u l-ewwel semmejt il-fatt li jiddispjaċik li meta kont Ministru inti ma kienx sar investiment fis-sound stages. Nifhem ukoll għalfejn għedt li hija kkumplikata...

ONOR. CLAYTON BARTOLO: Għax ma laħħaqniex.

ONOR. CLAUDETTE BUTTIGIEG: Tista’ tgħidilna x’investiment ieħor sar fi żmienek fejn jidħol makkinarju u faċilitajiet li jintużaw mill-films?

ONOR. CLAYTON BARTOLO: Il-post kollu kemm hu beda jingħata upgrade tajba li verament kellu bżonn. Nixtieq għandi r-ritratti miegħi, imma m’għandix. 

IĊ-CHAIRPERSON: Għandek ir-ritratti?

ONOR. CLAYTON BARTOLO: Imma mhux hawnhekk. 

IĊ-CHAIRPERSON: Jekk tixtieq tista’ tippreżentahom darb’oħra jew tibgħathom. 

ONOR. CLAYTON  BARTOLO: Darba kienet saritli preżentazzjoni, imma inkun irrid insibha, ta’ kif kienu l-film studios ftit tas-snin ilu u kif inhuma llum. Sar ukoll investiment fit-tankijiet stess, jiġifieri t-tankijiet ġew irranġati, u saret pump room ġdida biex it-tankijiet illum il-ġurnata qegħdin jimtlew b’mod iktar effiċjenti u ovvjament b’inqas konsum. Meta wieħed iqabbel, pereżempju, it-tankijiet ta’ pajjiżna li jimtlew fi ftit sigħat ma’ tankijiet ta’ pajjiżi oħrajn li jimtlew f’jumejn, isib li pajjiżna għandu competitive advantage fejn jidħol dak l-aspett. Apparti minn hekk, bħalissa...

ONOR. CLAUDETTE BUTTIGIEG: Però l-makkinarju per se għadu l-istess kif kien?

ONOR. CLAYTON BARTOLO: Il-makkinarju tat-tankijiet?

ONOR. CLAUDETTE BUTTIGIEG: Li jintuża, pereżempju, biex jagħmel il-waves, eċċ.

ONOR. CLAYTON BARTOLO: Iva, għadu l-istess. Kien hemm pjanijiet biex jibda investiment hemmhekk ukoll.  Jista’ ikun li sar xi investiment fihom ukoll, jew inkella kien hemm xi pjanijiet għalihom. Ma rridx ngħid li għadna bl-istess għax l-investiment dejjem għaddej. 

IĊ-CHAIRPERSON: Qed titkellem dejjem sa meta inti bqajt Ministru.
ONOR. CLAYTON BARTOLO: Hekk hu.

IĊ-CHAIRPERSON:  L-Onor. Ivan Castillo.

ONOR. IVAN CASTILLO: Onor. Bartolo, ħin minnhom, waqt li kont tispjega, semmejt li ma kienx hemm marketing plan. Allura jekk ma kienx hemm marketing plan, kif stajtu tiżguraw li l-flus li ntnefqu fil-marketing kienu se…? Jiġifieri inti, bħala Ministru li qed toħroġ il-flus u li taf li ma jeżistix marketing plan, kif stajt isserraħ rasek u ras il-poplu li flus il-poplu li se jkunu qed jintnefqu, se jkunu qegħdin jagħtu r-riżultat mixtieq?  

ONOR. CLAYTON BARTOLO: Għax sena wara l-oħra n-numru ta’ produzzjonijiet u l-Malta spend kienu qed jiżdiedu, u allura dak diġà huwa riżultat biżżejjed għax qegħdin naraw li ġej ix-xogħol minn barra minn Malta. Nerġa’ ngħid, kieku nfaqna dawk il-flus... 

IĊ-CHAIRPERSON: U l-Malta spend min kien qed jikkalkolaha? 

ONOR. CLAYTON BARTOLO: Il-Malta spend tiġi kkalkolata... 

IĊ-CHAIRPERSON: Le, mhux kif tiġi kkalkolata, dik spjegahielna l-Awditur Ġenerali. Kien hemm numru ta’ metodoloġiji....

ONOR. CLAYTON BARTOLO: Le, qed titkellem fuq xi ħaġa oħra. Dak li qed tirriferi għalih inti mhuwiex il-Malta spend tal-films.  Il-Malta spend tal-films mod wieħed hemm kif tikkalkolaha. Ikun hemm l-awdituri li jiċċekkjawlek l-invoices… Kull film jiġi audited b’mod indipendenti qabel ma joħroġ il-cash rebate.

IĊ-CHAIRPERSON: Li qed nistaqsik jien hu min kien qed jikkalkola l-Malta spend għax inti għedt li dak iż-żmien serraħt rasek minkejja li ma kienx hemm marketing strategy u marketing plan għax kont qed tara li l-Malta spend kienet qed tikber. 

ONOR. CLAYTON BARTOLO: L-awdituri tal-films indipendenti.

IĊ-CHAIRPERSON: Jiġifieri mhux tal-MFC.

ONOR. CLAYTON BARTOLO: Le, mhux tal-MFC. 

IĊ-CHAIRPERSON: U inti kont tirċievi r-rapporti tal-awdituri tal-films privati?
ONOR. CLAYTON BARTOLO: Le, dawk jien ma jkollix aċċess għalihom.

IĊ-CHAIRPERSON: Mela kif kont tivverifikah?

ONOR. CLAYTON BARTOLO: Għax niġu fl-aħħar tas-sena u naraw l-istatistika li tkun inħarġet.

IĊ-CHAIRPERSON: Liema statistika?  Dak qed nistaqsik. 

ONOR. CLAYTON BARTOLO: L-MFC kienet tgħaddiha lili. Jiġifieri l-MFC tkun qiegħda tara x’ħallset bħala cash rebates. F’kull cash rebate application li toħroġ għandek audit report li jgħidlek x’kien hemm Malta spend li kien eliġibbli għall-cash rebate u x’kien hemm Malta spend  li ma kienx eliġibbli...

IĊ-CHAIRPERSON: Tal-kumpaniji privati.

ONOR. CLAYTON BARTOLO: Hekk hu. Imbagħad dawk jiġu vverifikati min-nies tal-MFC qabel ma jinħareġ il-cash rebate. Jiġifieri inti trid l-ewwel tgħaddi mingħand l-Awditur privat, jerġgħu jivverifikaw kollox in-nies tal-MFC imbagħad jinħareġ il-cash rebate. Imbagħad meta tiġbor dik id-data ta’ sena sħiħa għandek il-Malta spend. 

IĊ-CHAIRPERSON: Mela sewwa qed ngħid. Jiġifieri inti kont tirċievi l-informazzjoni mill-MFC...

ONOR. CLAYTON BARTOLO: Imma fl-aħħar tas-sena biss.

IĊ-CHAIRPERSON: Mhux hekk!? Allaħares wara kull film jiġu jgħidulek... Jiġifieri inti kont tirċievi l-informazzjoni mill-MFC u l-MFC kienet qed tibbaża dawn fuq in-numri tal-awdituri privati. Naqblu?

ONOR. CLAYTON BARTOLO: Hekk hu.  Effectively dawk huma n-numri li fuqhom titħallas il-cash rebate.

IĊ-CHAIRPERSON: Għalhekk fil-bidu għedtlek abbażi tar-rapporti.

ONOR. CLAYTON BARTOLO: U dejjem awdituri indipendenti, importanti. 

IĊ-CHAIRPERSON: Tal-privat. 

ONOR. IVAN CASTILLO: Onor. Bartolo, ħalli nkompli fuq mistoqsija li kien għamillek iċ-Chairman meta kien qed jistaqsik fuq Johann Grech. Jiġifieri inti qatt ma kellek diskussjonijiet mas-Sur Grech rigward infiq fejn inti rajt li kien hemm infiq eċċessiv u ġbidtlu l-attenzjoni u għedtlu: hawnhekk hawn infiq eċċessiv u realistikament ma naħsibx li dan huwa l-għan aħħari tagħna? Jiġifieri fl-ebda mument, fl-ebda ħin, u fl-ebda istanza ma ndirizzajt l-infiq li kien għamel il-Kummissarju, li bħala Ministru inti rajt li kien eċċessiv u li taħseb li ma kienx f’postu?

ONOR. CLAYTON BARTOLO: Diskussjonijiet kien ikolli, però jien dejjem kont nibbaża kollox fuq ir-rate of return. Jiġifieri jekk ir-rate of return se tonqos allura ma nonfqux iżjed. F’dan il-każ ma kienx hekk.  Fil-fatt l-NAO report stess  jgħid li the return is on an increasing trend, jiġifieri mhux għax infaqt iżjed sempliċement qed inġib iżjed, imma mill-istess nefqa qed iġġib iżjed. Allura hemmhekk qed turi kif l-investiment qiegħed ikun iżjed effettiv. 

ONOR. CLAUDETTE BUTTIGIEG: Meta qiegħda ssir in-nefqa issa inti kif taf li r-rate of return ġejja tajba lejk?

ONOR. CLAYTON BARTOLO: Għax imbagħad inti tibda tibni l-fiduċja ta’ min qed jagħmel ix-xogħol. Mela inti ma tkunx taf minn dak li se tagħmel fejn se tispiċċa? Allaħares tiddeċiedi fuq xi ħaġa li ma tkunx taf x’se jkun ir-riżultat aħħari tagħha!

ONOR. CLAUDETTE BUTTIGIEG: Għax l-NAO ma sabux dokumentazzjoni ta’ projections, eċċ.

ONOR. CLAYTON BARTOLO: Mhijiex kwestjoni ta’ hekk.

ONOR. CLAUDETTE BUTTIGIEG: Mela inti jkollok fiduċja f’min qed jgħidlek dak li qallek.

ONOR. CLAYTON BARTOLO: Imma l-fiduċja tibniha għax ikun hemm ir-riżultati fuq is-snin ta’ qabel. Il-Kummissarju mhux bniedem li m’għandux esperjenza. Ilu madwar tmien snin hemmhekk, u sena wara l-oħra tibda tara r-riżultati qegħdin jinbnew.

IĊ-CHAIRPERSON: Ġieli kellek projections bil-kitba? Ġieli rajt quddiemek projections u għedt li hija projection…

ONOR. CLAYTON BARTOLO: Imma projection...? 

IĊ-CHAIRPERSON: Ta’ x’se jkun ir-rate of return ‘il quddiem.

ONOR. CLAUDETTE BUTTIGIEG: Business plan.

ONOR. CLAYTON BARTOLO: Onestament ma niftakarx li kelli business plan, imma huwa rrilevanti għax business plan jista’ jmurlek tajjeb u jista’ jmurlek ħażin. Jekk inti ma teħux id-deċiżjonijiet it-tajba inutli jkollok business plan. 

ONOR. CLAUDETTE BUTTIGIEG: L-ewwel semmejt films Maltin li ngħataw cash rebate. Tista’ ssemmilna uħud?

ONOR. CLAYTON BARTOLO: Jekk m’iniex sejjer żball kien hemm film li kienu applikaw imma naf li kellhom xi issues b’Castillo. 

ONOR. CLAUDETTE BUTTIGIEG: Onor. Castillo, aħjar tiddikjara li...

ONOR. CLAYTON BARTOLO: Hemm ukoll reality shows...

IĊ-CHAIRPERSON: Jiġifieri qed tgħid li Castillo ma ħadhiex?

ONOR. CLAUDETTE BUTTIGIEG: Reality shows?

ONOR. CLAYTON BARTOLO: Iva.

ONOR. CLAUDETTE BUTTIGIEG: X’għandhom x’jaqsmu mal-films?

ONOR. CLAYTON BARTOLO: Nistgħu nsemmuhom?

IĊ-CHAIRPERSON: Għalfejn le? Jekk ħadu fondi pubbliċi!

ONOR. CLAYTON BARTOLO: Jekk m’iniex sejjer żball, I stand to be corrected…  Il-cash rebate, l-unika persuna li ma jidħolx fih, huwa l-ministru, għax il-cash rebate programme qatt m’għandu jkollu indħil politiku. Il-mument li jkun hemm ministru li jibda jindaħal fil-cash rebate programme huwa l-mument li dan il-programm jitlef ir-reputazzjoni tiegħu fuq livell internazzjonali.

ONOR. CLAUDETTE BUTTIGIEG: Ir-reality shows x’għandhom x’jaqsmu mal-MFC?

ONOR. CLAYTON BARTOLO: Għax fit-tip ta’ produzzjonijiet li jistgħu jsiru hemm anke r-reality shows. Fil-fatt l-inċentiv huwa miftuħ għall-feature films, produzzjonijiet għat-televiżjoni jew video on demand, dokumentarji kreattivi, reality programmes, game or competition shows, u short films. 

ONOR. CLAUDETTE BUTTIGIEG: Anke għall-cash rebate?

ONOR. CLAYTON BARTOLO: Dawn għall-cash rebate. Biex wieħed jieħu cash rebate irid ikollu baġit ta’ mill-inqas €200,000 f’nefqa lokali ta’ €100,000. Jiġifieri not just anyone can apply for a rebate. Il-ħsieb għalfejn inħareġ il-cash rebate, anke għal-lokali, kien biex nibdew naraw li min jagħmel produzzjonijiet ta’ ċertu livell lokalment, jibda jieħu l-cash rebate, imbagħad hu jkun kapaċi li dawk il-flus li ħa mill-cash rebate jerġa’ jinvestihom, jew f’iżjed apparat, jew fi produzzjoni li jmiss. Dan apparti ż-€2 miljun l-oħra li għamilt aċċenn għalihom. B’mod awtomatiku dawn il-produzzjonijiet qed ikollhom ukoll il-cash rebate. Ovvjament iridu jilħqu l-kriterju tal-Malta spend.

ONOR. ALEX MUSCAT: Il-produzzjonijiet lokali għalfejn kienu esklużi fil-passat? Din l-għajnuna ma kenux qed jeħduha? 

ONOR. CLAYTON BARTOLO: Le, ma kenux jeħduha qabel.

ONOR. ALEX MUSCAT: U kien hemm raġunament, jew sibt raġunament, għalfejn ma kenux jeħduha?

ONOR. CLAYTON BARTOLO: Qatt ma sibt. Fil-fatt, meta rajna li nibdluha, mill-ewwel ħadna deċiżjoni li niftħuha anke għal produzzjonijiet lokali, jekk verament irridu li ngħinu lill-produzzjonijiet lokali biex ikomplu jżidu u jkunu huma wkoll... Dawn m’għandhom xejn inqas minn produzzjonijiet barranin; iħaddmu n-nies, itellgħu prodott lokali, hemm l-aspett kulturali, u hemm ukoll l-aspett professjonali. Aħna rridu narawhom ikomplu jimxu ‘l quddiem, u kien għalhekk li ftaħna wkoll il-cash rebate għall-produzzjonijiet lokali.

ONOR. ALEX MUSCAT: Meta nfetħet din?
ONOR. CLAYTON BARTOLO: Jekk m’iniex sejjer żball fl-2022.

IĊ-CHAIRPERSON:  L-Onor. Ellul.

ONOR. ANDY ELLUL: Onor. Bartolo, mid-direzzjoni politika nifhem sew li l-fiduċja fil-Kummissarju Johann Grech…  Anke min ma jifhimx u mhux espert fl-industrija tal-films, jaf li kemm ilu hu kellna exponential growth fis-settur. Qed nitkellmu fuq blockbusters li ġew ġewwa pajjiżna. Id-deċiżjonijiet tiegħek fil-fiduċja ta’ tmexxija tiegħu kienet ibbażata wkoll fuq pattern li kien dejjem tiela ‘l fuq, biex ngħid hekk?

ONOR. CLAYTON BARTOLO: Mhux biss. Kellna l-pattern tal-films u t-tip ta’ films li ġejjin lejn pajjiżna, kif ukoll il-fatt li fejn sa ftit tas-snin ilu f’pajjiżi oħrajn kont tmur film festivals u qatt ma tisma’ b’pajjiżna, jew inkella jistaqsuk fejn hi Malta, f’dawn l-aħħar snin bdejna naraw li Malta ġiet impoġġija fuq il-mappa tad-dinja tal-films. Jiġifieri aħna, anke minn din id-daqsxejn ta’ gżira, qed jirnexxielna naslu anke fl-iktar postijiet imbiegħda. Illum il-ġurnata, anke jekk tmur Los Angeles, se ssib nies li jafu b’pajjiżna, u dan huwa grazzi għal diversi inizjattivi li ttieħdu matul dawn is-snin. Kif qed jgħid iċ-Chairman u l-Onor. kollegi, forsi jkollok minnhom li jkunu daqsxejn kontroversjali – u iva kien hemm minnhom li kienu daqsxejn kontroversjali – imma xorta jibqa’ l-fatt li jkollok ir-riżultati ġejjin. U fl-aħħar mill-aħħar huma r-riżultati li jridu jkomplu jmexxu lil din l-industrija ‘l quddiem.

IĊ-CHAIRPERSON:  L-Onor. Spiteri Grech.

ONOR. AMANDA SPITERI GRECH: Meta wieħed jikkompara ż-żmien ta’ qabel l-MFC u llum, meta għandek kompetizzjoni vasta minn pajjiżi bħall-Marokk, Ruma u pajjiżi oħra madwarna, fejn ovvjament għandek l-għażla vasta tal-produzzjoni li tiddeċiedi li ma tiġix Malta u tmur f’postijiet oħra jew bil-kontra, x’riżultati rajna matul is-snin riċenti? Kemm kienet iktar faċli li jagħżlu lil pajjiżna minn pajjiżi oħra? Ilkoll nafu li, pereżempju, il-Marokk huwa wieħed mill-iktar pajjiżi prominenti, u semmejt in-nuqqas li aħna xtaqna ninvestu iktar biex ikollna iktar faċilitajiet fi ħdan l-MFC.

ONOR. CLAYTON BARTOLO: Mhux biss dawk, imma llum il-ġurnata fl-Ewropa għandek pajjiżi... Aħna qed nitkellmu biex nibnu sound stage wieħed, meta hawn pajjiżi li bnew tlieta jew erbgħa, u aħna għadna qegħdin niddiskutu biex nibnuh. 

ONOR. AMANDA SPITERI GRECH:  X’qed iwaqqaf?

ONOR. CLAYTON BARTOLO: Jien naħseb li ċertu element ta’ burokrazija qiegħed hemmhekk. Naħseb ukoll li l-ispecifications li qegħdin jintgħażlu tant kemm huma uniċi... Biex nagħtikom idea, aħna għandna deep tank li x’ħin tħares minn ċertu angolu tilħaq l-infinity għax għandek il-baħar qiegħed ħdejh. Il-ħsieb kien li minn ġos-sound stage kif ikollok ċertu angolu, tilħaq xorta dak l-infinity, allura trid tara kemm se jkun għoli iżjed mid-deep tank u trid tara l-għoli tiegħu kemm se jkun. U dak jeffettwalek ħafna affarijiet oħrajn. Għaldaqstant dan kollu, waħda wara l-oħra, ipoġġulek sitwazzjoni – forsi mhijiex il-kelma eżatta, imma din qed tiġini f’moħħi bħalissa – ikkumplikata biex tasal li toħroġ it-tender finali u ssib il-finanzjament għalih. Dawn huma kollha punti li trid tegħleb biex jirnexxilek tasal għall-bini ta’ stound stage, li rrid ngħid li huwa importantissimu u joħroġ ukoll mir-rapport tal-Awditur Ġenerali.

ONOR. AMANDA SPITERI GRECH:  Taħseb li din it-tip ta’ industrija għandha bżonn iktar flessibbiltà minn industriji oħra?

ONOR. CLAYTON BARTOLO: Iva, 100%. Qed nifhem il-punt tiegħek. Fl-opinjoni tiegħi, within the parameters of the law, għandu jkun hemm iżjed flessibbiltà biex naraw li jinkisbu dawn ir-riżultati.  Sal-lum diġà rajna li kellna riżultati tajbin ħafna b’infrastruttura limitata. Irridu ngħidu li llum il-ġurnata l-films li jiġu jinġibdu hawn Malta diffiċli jkollhom location ġewwa, anke f’każ li jkun hemm il-maltemp. Jekk dawn qegħdin jiġbdu ħafna minnhom fuq barra inti dejjem suġġett għall-elementi, u meta qed naraw it-tibdil fil-klima ma jfissirx li għad għandna sitt xhur sħaħ dejjem xemx. U kull ġurnata tiswa lill-produzzjoni tal-films ħafna flus. Ejjew ma ninsewx li dawn joqogħdu fl-aqwa lukandi, u jużaw l-aqwa mezzi ta’ trasport biex iduru f’pajjiżna. U dawn huma t-tip ta’ turisti li rridu li jkollna f’pajjiżna. Meta jkun qed jinġibed film tajjeb, dawn jieħdu l-lukandi ta’ ħames stilel ta’ Malta kważi kollha kemm huma, u jieħdu l-aħjar suites tagħhom. Għaldaqstant irridu naħdmu biex inkomplu nġibuhom ‘l hawn.

IĊ-CHAIRPERSON: Onor. Bartolo, naħseb li taqbel miegħi dwar il-prinċipju li l-awtoritajiet pubbliċi għandhom ikunu iktar trasparenti, kontabbli u responsabbli għal kif jonfqu fondi pubbliċi. Għandna sitwazzjonijiet fejn, pereżempju, għad hemm reżistenza biex jiġu ppubblikati l-kuntratti tal-kirjiet ta’ Fort Ricasoli mill-MFC, kif ukoll il-ftehim ma’ Manchester United F.C. Ġurnata wara l-oħra jsiru freedom of information requests sabiex dawn jiġu ppubblikati, u anke meta mbagħad ikun hemm id-deċiżjoni li jsir dan, jiġu ppubblikati b’mod redatt – u m’iniex se nidħol fuq id-deċiżjonijiet li kien hemm ma’ din il-mejda tal-Kumitat dwar dan.  Għalfejn qed ikun hemm dawn l-istumbling blocks kollha sabiex jiġu ppubblikati dawn il-kuntratti, li fl-aħħar mill-aħħar huma ffinanzjati minn fondi pubbliċi?

ONOR. CLAYTON BARTOLO: Mr Chairman, fuq l-agreement ma’  Manchester United F.C., inti għedt li ġie ppubblikat b’mod redatt...

IĊ-CHAIRPERSON: Wara l-freedom of information request, u wara li saru mistoqsijiet parlamentari, eċċ.

ONOR. CLAYTON BARTOLO: Inti avukat u tgħallimni li meta għandek kuntratti ta’ dan it-tip għandek il-kunfidenzjalità li tiġi rispettata maż-żewġ partijiet, b’mod partikolari meta qegħdin nitkellmu dwar relazzjonijiet internazzjonali, fejn hemm partners oħrajn, li allura għandek kompetizzjoni ħarxa, anke għall-fatt li jekk tippubblika kuntratt tista’ tagħmel ħsara lir-relazzjoni li, f’dan il-każ Manchester United F.C., jista’ jkollhom ma’ partners oħrajn. Kien għalhekk li allura hemm anke l-approval min-naħa tal-Officer of the Information and Data Protection Commissioner (IDPC) biex dawn jiġu ppubblikati b’mod redatt.

IĊ-CHAIRPERSON: Meta qed ngħidu, pereżempju, l-ammont kollu li ntnefaq mill-fondi pubbliċi għal Manchester United F.C, huwa...

ONOR. CLAYTON BARTOLO: Ma nistgħux ngħiduh.

IĊ-CHAIRPERSON: Dak huwa kummerċjalment sensittiv?

ONOR. CLAYTON BARTOLO: Iva.

IĊ-CHAIRPERSON: L-ammont ta’ fondi pubbliċi li ntnefqu ma’ Manchester United F.C...

ONOR. CLAYTON BARTOLO: Huwa kummerċjalment sensittiv għall-parti l-oħra, mhux għalina.

IĊ-CHAIRPERSON: Min ħa l-biljetti, jew min qassam il-biljetti hija informazzjoni kummerċjalment sensittiva wkoll?

ONOR. CLAYTON BARTOLO: Il-mument li tikser xi parti mill-kuntratt, naħa jew l-oħra... Tista’ tgħidli li għal Malta mhuwiex kummerċjalment sensittiv, imma għall-parti l-oħra huwa kummerċjalment sensittiv. 

IĊ-CHAIRPERSON: Huwa kummerċjalment sensittiv inkunu nafu min tela’, kemm-il darba l-Ministru Manchester, u min qassam dawn il-biljetti? 

ONOR. CLAYTON BARTOLO: Li huwa żgur huwa li jien qatt ma qbadt private jet biex mort nara logħba football.  Ħa nibdew minn hemm.

IĊ-CHAIRPERSON: Qed nistaqsik fuq dan il-każ. Pereżempju, kemm-il darba tlajt int?

ONOR. CLAYTON BARTOLO: Ħa nwieġbek fuqi.

IĊ-CHAIRPERSON: Imma mhux fuqek biss. Kemm tela’ ħaddieħor?  Min qassam dawn il-biljetti?

ONOR. ANDY ELLUL: Kien hemm ministri li marru bi private jets.

IĊ-CHAIRPERSON: Mela ħa naraw il-ministru kemm-il darba tela’.

ONOR. CLAUDETTE BUTTIGIEG: Vecchia Roma!

ONOR. CLAYTON BARTOLO: Mhux vecchia Roma, Onor. Kollega.  Ejjew ma ninsewx, għax malajr... (Interruzzjonijiet)

ONOR. CLAUDETTE BUTTIGIEG: M’għandhiex x’taqsam.

IĊ-CHAIRPERSON: Ħalli jwieġeb id-domandi.

ONOR. CLAYTON BARTOLO: Jien kont Ministru minn Novembru 2020 sa Novembru 2024. F’dak iż-żmien Manchester United F.C. lagħbu home madwar 100 logħba u jien attendejt darbtejn biss, u d-darbtejn li attendejt kienu fuq stediniet ta’ Manchester United F.C. stess. Kien ikolli iżjed stediniet imma darbtejn biss attendejt.  L-ewwel darba li mort kienet f’avveniment li organizzaw Manchester United F.C. għall-partners kollha tat-tim tagħhom, jiġifieri jkun hemm l-isponsors l-oħrajn, u t-tieni darba li attendejt kienet meta ġiet imħabbra l-extension tal-ftehim bejn VisitMalta u Manchester United F.C.

IĊ-CHAIRPERSON: Fejn hemm dak ir-ritratt.

ONOR. CLAYTON BARTOLO: Hekk hu. Jien nista’ ngħid li qatt ma wżajt biljetti mill-kuntratt ta’ Manchester United F.C.

IĊ-CHAIRPERSON: Min qassam dawn il-biljetti u liema kriterju ntuża, hija informazzjoni kummerċjalment sensittiva wkoll?

ONOR. CLAYTON BARTOLO: Din ilha li ġiet spjegata f’mistoqsija parlamentari, fejn  intqal li dawk il-biljetti jintużaw mill-MTA biex jingħataw...

IĊ-CHAIRPERSON: Jien għamilthielek il-mistoqsija parlamentari, imma m’għedtlix min ħa l-biljetti allavolja staqsejtek għal-lista.

ONOR. CLAYTON BARTOLO: Dawn kienu jingħataw lil tour operators.

IĊ-CHAIRPERSON: Inti għedtli influencers, eċċ., però jien staqsejtek min huma dawk in-nies.

ONOR. CLAYTON BARTOLO: Ma stajniex nirrilaxxaw dik id-data.

IĊ-CHAIRPERSON: Mela l-ismijiet tal-persuni li ħadu dawn il-biljetti ma tistax tirrilaxxahom. U min qassam il-biljetti?

ONOR. GLENN BEDINGFIELD: Il-biljetti nħarġu mill-Gvern?

IĊ-CHAIRPERSON: Mill-MTA.

ONOR. GLENN BEDINGFIELD: L-MTA tistampa l-biljetti ta’ Manchester United F.C.?

IĊ-CHAIRPERSON: Mhux ovvja li mhux il-biljett tal-ground! Il-complimentary tickets.

ONOR. GLENN BEDINGFIELD: Allura?

ONOR. CLAYTON BARTOLO: Kien hemm risposta wkoll mill-IDPC għalfejn ma kienx hemm din il-lista. 

IĊ-CHAIRPERSON: Ħamest ijiem ilu, f’intervista ma’ The Times of Malta, kien hemm ġurnalist li qal lill-Ministru Ian Borg li fil-PAC qed ikun hemm dawn l-istumbling blocks kollha biex jiġu ppreżentati... Ħalli ngħidlek kelma b’kelma x’qal il-Ministru Ian Borg: “Favur li nkunu trasparenti, se nara mat-tmexxija tal-Awtorità min kien jieħu, lil min l-Awtorità għandha tospita, għandha toffri dik il-kumplimentarità li se jgħin biex iġib it-turiżmu lejn pajjiżna”. Jiġifieri għandna l-Ministru preżenti li qed jgħid... Biex inkun qed ngħid kollox, sal-lum għadna ma rċevejnihiex, però hawnhekk qed jgħid li jrid ikun iktar trasparenti. 

ONOR. CLAYTON BARTOLO: M’hemm xejn kontra dak li qed ngħid jien. Jien qed ngħidlek li ma kienx hemm il-lista għax ma nżammitx lista. Nerġa’ ngħidlek li l-biljetti, la qatt kienu f’idi bħala Ministru u lanqas f’idejn il-Ministeru.

IĊ-CHAIRPERSON: Jien għedt fl-MTA. Int għedtli li m’għandekx l-informazzjoni dwar min kienet il-persuna li kienet tqassamhom u fuq liema kriterji, eċċ. Fil-mistoqsija parlamentari tiegħi ma kontx irrispondejtni b’mod dettaljat, imma għedtli biss li kienu l-influencers, eċċ. Għedtli li m’għandekx lista.

ONOR. CLAYTON BARTOLO: Jien s’hemmhekk kont naf. Jien kont naf li dawn jintużaw biex – kif qal korrettament il-Ministru Ian Borg – jinġiebu iżjed turisti lejn pajjiżna. Dawk in-nies li semmejt jien, bħal influencers, tour operators, eċċ., jgħinu biex inġibu iżjed turisti lejn pajjiżna.

IĊ-CHAIRPERSON: Biex nibqgħu fuq l-istess tema tal-mistoqsijiet parlamentari. Il-mistoqsijiet parlamentari dwar min huma l-konsulenti tiegħek, ukoll hija kummerċjalment sensittiva u ma tirrispondihiex fil-Parlament?

ONOR. CLAYTON BARTOLO: Din x’għandha x’taqsam? (Interruzzjonijiet)

IĊ-CHAIRPERSON: L-ewwel inti għedt li ma tkunx privy għal dik l-informazzjoni. Taf min huma l-konsulenti tiegħek?

ONOR. CLAYTON BARTOLO: Mr Chairperson jien naħseb li inti qiegħed out of order, meta hawnhekk...

IĊ-CHAIRPERSON: Inti m’intix membru tal-Kumitat.

ONOR. ANDY ELLUL: Imma għandu raġun.  Sewwa qed jgħidlek.

ONOR. CLAYTON BARTOLO: ...meta qed tinqeda b’dan il-Kumitat biex tistaqsi fuq mistoqsija parlamentari. Inti qiegħed out of order. 

ONOR. ANDY ELLUL: Sewwa qed jgħidlek.

IĊ-CHAIRPERSON: Se nippreżentalek...

ONOR. CLAYTON BARTOLO: Dik mhijiex fil-mansjoni tal-Kumitat.

ONOR. ANDY ELLUL:  Sewwa qed jgħidlek!

IĊ-CHAIRPERSON: Taf x’se nistaqsik?

ONOR. CLAYTON BARTOLO: Se tippreżentali mistoqsijiet parlamentari.

IĊ-CHAIRPERSON: X’mistoqsijiet parlamentari huma dawn?

ONOR. CLAYTON BARTOLO: Mhux tal-konsulenti! 

ONOR. ANDY ELLUL: Ħa naraw x’se jistaqsih.

IĊ-CHAIRPERSON: Ħa nurihomlok. Dawn huma l-mistoqsijiet parlamentari li inti ma rrispondejtx. Għandek id-dritt li tarahom jekk trid. 

ONOR. ANDY ELLUL: Qiegħed out of order, Mr Chairman. Dan m’għandux x’jaqsam...

ONOR. GLENN BEDINGFIELD: X’għandhom x’jaqsmu man-nefqa pubblika l-mistoqsijiet parlamentari!?

ONOR. ANDY ELLUL: Dan m’għandux x’jaqsam mal-NAO.

IĊ-CHAIRPERSON: Inti taf b’dawn il-mistoqsijiet parlamentari li rrispondejt? 

ONOR. CLAYTON BARTOLO: Mr Chairman...

IĊ-CHAIRPERSON: Stenna ftit għax għadni lanqas għamiltlek id-domanda.

ONOR. CLAYTON BARTOLO: Jekk mhumiex fil-mansjoni ta’ dan il-Kumitat lanqas... Inti bħala Chairman, li suppost inti imparzjali, lanqas għandek tippreżentahom. 

ONOR. ANDY ELLUL: Qiegħed out of order, Mr Chairman. Aħna ma niġux hawn biex nilagħbu l-ballun politiku. Qiegħed out of order.

IĊ-CHAIRPERSON: Hawnhekk għandek mistoqsijiet parlamentari li sarulek dwar min huma l-konsulenti tiegħek. 

ONOR. ANDY ELLUL: Qiegħed out of order.

IĊ-CHAIRPERSON: Lest illum tgħidilna min huma l-konsulenti tiegħek, li tħallsu...? 

ONOR. ANDY ELLUL: Qiegħed out of order. (Interruzzjonijiet)

IĊ-CHAIRPERSON: Nista’ ngħidlek jien. Jien iċ-Chairman. 

ONOR. CLAYTON BARTOLO: Mela uża l-pożizzjoni tiegħek kif suppost, Mr Chairman.

IĊ-CHAIRPERSON: Qed nagħmel id-domanda. Jekk tridu twaqqfuni milli nagħmel id-domanda hemm il-guidelines li jgħidu kif tridu tagħmlu.

ONOR. CLAYTON BARTOLO: Ħadd mhu qed iwaqqfek.

ONOR. GLENN BEDINGFIELD: X’ħin trid ngħaddu għall-vot. 

IĊ-CHAIRPERSON: Tajjeb.  Mela tridu twaqqfuni milli nistaqsi lill-ministru min huma l-konsulenti tiegħu.

ONOR. GLENN BEDINGFIELD: Se nivverbalizza l-vot, jekk jogħġbok.

IĊ-CHAIRPERSON: Għandek id-dritt kollu. Se twaqqafni milli nistaqsi min huma l-konsulenti tal-ministru.

ONOR. GLENN BEDINGFIELD: Iva, u ngħidlek għaliex. 

ONOR. ANDY ELLUL: Qed tilgħab il-ballun politiku, imma m’aħniex se nħalluk, tibżax.

ONOR. GLENN BEDINGFIELD: In-naħa tal-Gvern mhijiex qed taqbel li jsiru mistoqsijiet li jmorru oltre mill-investigazzjoni odierna, jiġifieri l-infiq pubbliku li jirrigwardja l-ministeri tat-turiżmu u ta’ Għawdex u l-entitajiet li jaqgħu taħthom. 

IĊ-CHAIRPERSON: Biex nikkjarifika t-talba tiegħi, u għandi dritt nirreplika għal dak li għadu kif ġie vverbalizzat, l-Oppożizzjoni qiegħda...

ONOR. ANDY ELLUL: Mhux problema. (Interruzzjonijiet) M’aħniex se nħalluk tagħmel dan il-Kumitat ballun politiku.  Serraħ rasek! Mhux imbilli inti ċ-Chairman. 

IĊ-CHAIRPERSON:  Agħtini ċans! Qed tgħid li m’għandekx problema imma għandek problema!

ONOR. ANDY ELLUL: Qed ngħidlek li mhux se nħalluk tagħmel lil dan il-Kumitat ballun politiku, mhux imbilli ċ-Chairman. Qed inkunu ċari. 

IĊ-CHAIRPERSON:  X’ħin tlesti nivverbalizza.

ONOR. ANDY ELLUL:  Ivverbalizza, ħalli nisimgħu x’għandek xi tgħid.

IĊ-CHAIRPERSON: Grazzi tal-permess tiegħek.

ONOR. ANDY ELLUL: Tajjeb. Daħħak!

IĊ-CHAIRPERSON:  L-Oppożizzjoni qiegħda... Hawnhekk ma nidħkux. 

ONOR. ANDY ELLUL: Naf. Hawnhekk aħna niġu bħala Membri tal-Kumitat.

IĊ-CHAIRPERSON: L-Oppożizzjoni qiegħda tagħmel din id-domanda fid-dawl tal-fatt li l-konsulenti tal-ministru jitħallsu minn fondi pubbliċi sabiex jassistu fl-operazzjoni tal-ministeru u d-direzzjoni li jieħdu l-awtoritajiet u l-entitajiet li jaqgħu taħt l-istess ministeru.

ONOR. GLENN BEDINGFIELD: Kien imisskom għamiltuha fit-talba oriġinali tagħkom.

IĊ-CHAIRPERSON: Hekk qiegħda.

ONOR. CLAUDETTE BUTTIGIEG: Ma jaqgħux taħt in-nefqa?
ONOR. ANDY ELLUL: Le.

ONOR. GLENN BEDINGFIELD: Le, għax ma tlabtuhiex.

IĊ-CHAIRPERSON: Jitħallsu bl-arja l-konsulenti!

ONOR. ANDY ELLUL: Ma tlabtuhiex u issa qed tipprova tillapazza. 

IĊ-CHAIRPERSON: Se mmorru għall-vot.

ONOR. ANDY ELLUL: Qed tipprova tillapazza, imma mhux se nippermettulek, serraħ rasek. La lilek, u lanqas lil ħadd mill-kollegi tiegħek.

IĊ-CHAIRPERSON: Jitħallsu bl-arja l-konsulenti!

ONOR. GLENN BEDINGFIELD: Il-mistoqsija għandha tkun: Dawk favur li jkunu rispettati l-proċeduri...

IĊ-CHAIRPERSON: Le...

ONOR. ANDY ELLUL: Hekk hu. Naqbel mal-Onor. Bedingfield. Sewwa qed jgħidlek.

ONOR. ALEX MUSCAT: Ivverbalizzaha.

IĊ-CHAIRPERSON: Le, ivverbalizzata u rreplikajt. Daqshekk. Issa morna għall-vot. 

ONOR. ANDY ELLUL:  Mhux hekk!

IĊ-CHAIRPERSON:  Qed napplika r-regoli.

ONOR. ANDY ELLUL: Taf x’inhu tajjeb? Li l-Onor. Anġlu Farrugia, li intom illum attakkajtuh, għamel livestreaming ta’ dawn il-proċeduri. Tajjeb?

IĊ-CHAIRPERSON: Inkomplu.  Ħa mmorru għall-vot.

ONOR. ANDY ELLUL: Aqbel magħna! Ejjew nieħdu vot ta’ solidarjetà favur l-Ispeaker.

IĊ-CHAIRPERSON: Ma tistax tinterrompi votazzjoni. 

ONOR. ANDY ELLUL: Aqblu magħna fuq is-solidarjetà mal-Onor. Speaker. Jew tibża’ minn sħabek? 
IĊ-CHAIRPERSON: Hemm il-pożizzjoni tal-grupp parlamentari, u għaddiet. 

ONOR. ANDY ELLUL: Jew tibża’ minn sħabek? Tibża’ minn sħabek hux!

IĊ-CHAIRPERSON: Il-grupp parlamentari ħaduh flimkien.

Se mmorru għall-vot. Dawk kollha favur li titwaqqaf li ssir id-domanda biex tintalab il-lista ta’ konsulenti lill-Membru Parlamentari Clayton Bartolo... (Interruzzjonijiet)

ONOR. GLENN BEDINGFIELD: Imma trid tgħid għaliex. 

IĊ-CHAIRPERSON: Iverbalizzajtha. 

ONOR. GLENN BEDINGFIELD:  Imma trid tgħid li fit-talba… Aħna m’aħniex qed naqblu għax mhux is-suġġett ta’ din id-diskussjoni.

IĊ-CHAIRPERSON:  Ivverbalizzajtha.

ONOR. CLAUDETTE BUTTIGIEG: Hija parti min-nefqa.

ONOR. GLENN BEDINGFIELD: Mhux għax mhijiex parti min-nefqa, Onor. Buttigieg.  Aqra t-talbiet li għamiltu intom stess.

IĊ-CHAIRPERSON: Ma tistgħux tinterrompu vot. Ivverbalizzajt it-talba tiegħek...

ONOR. ANDY ELLUL: Mela hawnhekk qegħdin fil-primarja!? Biex imbagħad toħroġ barra, hawn l-outside broadcasting unit tan-NET u toqgħod... Ħsibtna qegħdin fil-primarja!

IĊ-CHAIRPERSON: Jien qed napplika r-regoli tal-Parlament.

Dawk kollha favur? (Onor. Membri: Aye)

ONOR. ALEX MUSCAT: Favur li nimxu mar-regoli, iva.

ONOR. ANDY ELLUL: Eżatt.

IĊ-CHAIRPERSON: Dawk kollha kontra? (Onor. Membri: No) Division. Din id-division se tittieħed issa stess.


Favur: 4		Kontra: 3
Onor.			Onor.

Bedingfield Glenn	Buttigieg Claudette
Ellul Andy		Carabott Darren
Muscat Alex		Castillo Ivan
Spiteri Grech Amanda

Il-proposta li ssir id-domanda m’għaddietx.

ONOR. CLAYTON BARTOLO: Mr Chair qabel ma nqala’ dan kollu staqsejtni fuq it-trasparenza u kontabbiltà. Xi ħaġa li nnutajt kienet id-dikjarazzjoni, li saret min-naħa tal-Membri tal-Oppożizzjoni fuq dan il-Kumitat, li l-MFC għandha €4 miljun unaccounted for.

IĊ-CHAIRPERSON: Mhux unaccounted for. 

ONOR. CLAYTON BARTOLO: Ġiet irrappurtata fil-midja bħala unaccounted for. 

IĊ-CHAIRPERSON: Fil-fatt kien hawn kjarifika għax mhux hekk għidna. 

ONOR. CLAYTON BARTOLO: L-aħħar li sibt online tgħid li unaccounted for.

IĊ-CHAIRPERSON: Inti qed tirriferi għal artiklu li ġie ppubblikat, però hawnhekk li ġie diskuss kien – u fil-fatt intalbet kjarifika lill-NAO jekk hux unaccounted for – li kien hemm, jekk m’iniex sejjer żball,  madwar €3 miljun li kienu allokati għal spejjeż kapitali, u minflok, intnefqu fi spejjeż oħrajn. Il-kjarifika għadha pendenti. Jiġifieri m’għedniex li huma unaccounted for fis-sens li ma dehrux fl-accounts, imma li kien hemm fondi pubbliċi ddedikati...

ONOR. CLAYTON BARTOLO: L-aħħar li sibt jien kien li kienu unaccouted for. Jiġifieri mhumiex unaccounted for.

IĊ-CHAIRPERSON: Mhijiex kwestjoni ta’ unaccounted for.  Li qed ngħidu huwa li kien hemm allokazzjoni għal spejjeż kapitali ta’ €7 miljun, imma minflok ġew minfuqa €7 miljun fuq kapital ġew minfuqa biss madwar €2 miljun.

ONOR. CLAYTON BARTOLO: Dak huwa żbaljat ukoll għax fil-verità intnefqu €7.2 miljun fuq  kapital. Dan joħroġ mill-estimi li jkun hemm kull sena mal-baġit. 

IĊ-CHAIRPERSON: Il-ġimgħa l-oħra rċevejna kjarifika mill-MFC li kienet tgħid il-kontra ta’ dak li qed tgħid inti.

ONOR. CLAYTON BARTOLO: Intnefqu €7.2 miljun, mhux ġew allokati biss. 

IĊ-CHAIRPERSON: Qed tikkwota l-kjarifika li ntbagħtet hawnhekk?

ONOR. CLAYTON BARTOLO: Le, jien qed nikkwota numri li sibt online.

IĊ-CHAIRPERSON: Din id-domanda kienet saret waqt il-preżentazzjoni tal-NAO, l-NAO kienu taw din l-ispjega, u l-ġimgħa l-oħra rċevejna kjarifika mill-MFC dwar dawn is-€7.2 miljun. 

ONOR. CLAYTON BARTOLO: Kienet għadha mhijiex online, jiġifieri ma kellix aċċess għaliha.

IĊ-CHAIRPERSON: Għadha mhijiex online għax il-Kumitat illum iddeċieda li jistaqsi lis-Segretarju Permanenti għall-Wirt Nazzjonali, l-Arti u l-Gvern Lokali, jekk id-dokumenti li ntbagħtu jistgħux jittellgħu online.

ONOR. ANDY ELLUL: Onor. Bartolo, jien, bħal kull Malti, m’iniex espert fl-industrija tal-films, imma nsegwi u rajtu...

ONOR. GLENN BEDINGFIELD: Tiskanta kemm jinħolqu esperti!

ONOR. ANDY ELLUL: Veru. Kulħadd ra t-titjib, u jien nattribwixxi dan is-suċċess għall-mod kif imexxi din l-industrija l-Kummissarju Johann Grech. Il-fatti jitkellmu waħedhom. Rajna ġewwa pajjiżna films bħal Gladiator 2, li ma ġiex mix-xejn, ma ġiex in vacuum, imma kien sforz it-tip ta’ marketing li sar. Hawnhekk issemma ħafna l-marketing plan, imma għandek diversi tipi ta’ marketing x’tista’ tagħmel biex tattira dawn it-tip ta’ nies li huma high level. Ovvjament ma tistax tmur għal half measures, u għalhekk nifhem il-mod ta’ kif jaħdem bih Johann Grech, u natribwixxi dan is-suċċess għalih, bid-direzzjoni politika li ngħata.

Onor. Bartolo, bħala persuna li għandek il-professjoni ta’ awditur, film bħal Gladiator 2 x’effett ikollu fuq l-ekonomija ta’ pajjiżna, b’mod inġenerali?

ONOR. CLAYTON BARTOLO: Smajna ħafna fuq Gladiator 2.  L-Onor. Bedingfield ikkummenta li jinħolqu ħafna esperti, u huwa veru, għax Allajbierek kulħadd sar espert, b’mod partikolari meta ħarġet is-somma tal-cash rebate li ngħata! Però ejjew ma ninsewx li meta nitkellmu fuq il-cash rebate, biex din tingħata, l-ewwel trid issir in-nefqa fil-pajjiż. Jiġifieri min qal li dawn il-cash rebates ma missniex tajnihom lil Gladiator 2, irid iċaħħad lill-pajjiż minn nefqa li tlaħħaq il-€150 miljun. U se ngħid għaliex. Minn dan l-istudju li għandi f’idejja, u li kieku għandna ċans nistgħu nidħlu iżjed fih, joħroġ biċ-ċar li għal kull ewro li l-Gvern jinvesti fil-cash rebate, l-ekonomija tagħna bħala pajjiż qed tieħu €3 lura. Iktar minn hekk, fejn tidħol it-taxxa diretta, għal kull ewro cash rebate l-Gvern daħħal €1.14 bħala taxxa. Jiġifieri mit-taxxa biss il-Gvern diġà qiegħed iżjed milli jirkupra dak li jkun ħareġ bħala cash rebate. L-ekonomija as a whole qiegħda tgawdi iżjed. U l-ekonomija tgawdi iżjed għax imbagħad għandek il-multiplier effect, fis-sens li dik in-nefqa ta’ €150 miljun fl-ekonomija tiġi ħafna iżjed meta wieħed jieħu l-multiplier effect tagħha. Jiġifieri jekk ġie Gladiator 2 u nefaq tant flus f’injam, f’mastrudaxxi, f’electricians, eċċ., dawn kollha flus li marru fil-but tan-nies, u dawk in-nies se jonfquhom f’pajjiżna stess. Jekk inti għandek in-nies tax-xagħar u tal-makeup, li kollha qalgħu l-flus ma’ dan il-film u anke minn films oħrajn, għandek in-nies li qed ikollhom iżjed flus x’jonfqu meta jkunu fil-ħajja tagħhom. Iżda iktar minn hekk, jien insemmi l-esperjenza li qegħdin jieħdu dawn in-nies, li jkollhom il-kapaċità li jaħdmu ma’ crews internazzjonali.  Dawn il-crews lokali qegħdin jitgħallmu, qegħdin ikunu esposti għal tekniċi ġodda, biex huma mbagħad ikunu jistgħu jsaħħu l-abbiltajiet tagħhom. Naħseb li l-ikbar gain li għandna bħala pajjiż huwa li minn kull film li jiġi f’pajjiżna, u minn kull produzzjoni, in-nies tagħna qed jirnexxilhom jiksbu iżjed esperjenza.

ONOR. ANDY ELLUL: Taħseb li kieku ma sarx dak il-high level marketing, dawn kienu jiġu attirati lejn pajjiżna?

ONOR. CLAYTON BARTOLO: Le, żgur li ma kenux jiġu.  Irridu nifhmu li dawn it-tip ta’ produzzjonijiet ikun hemm pajjiżi oħrajn li qegħdin jippruvaw jattirawhom lejhom. Aktar qabel semmejt lil Mel Gibson. Jien naf li Mel Gibson, wara hawnhekk baqa’ sejjer f’żewġ pajjiżi oħra fil-Mediterran, liema pajjiżi qegħdin jippruvaw jieħdu l-produzzjonijiet. Jiġifieri meta aħna jirnexxilna nattiraw produzzjoni, l-MFC flimkien mas-service provider u ma’ kulħadd, tkun litteralment għerqet l-għaraq tad-demm. Biex aħna jirnexxilna niġbdu film hawn Malta u neħduh minn postijiet oħrajn, speċjalment postijiet li, bħalma semmejt l-ewwel, għandhom anke s-sound stages...  Jiġifieri dawn jistgħu jmorru f’dak il-post, jiġbdu f’sound stage, jiġbdu barra wkoll il-produzzjonijiet tagħhom, u jkunu qed jagħmlu kollox f’post wieħed, mentri meta jiġu hawn Malta... Pereżempju, fil-każ ta’ Gladiator, wara hawnhekk marru l-Marokk, u kien hemm crews Maltin li minn hawnhekk baqgħu sejrin magħhom il-Marokk għax sabuhom tajbin. U għalhekk aktar qabel għedt li tajjeb li jitgħallmu, għax jibqgħu jaħdmu, mhux biss f’Malta iżda anke barra minn Malta. Jiġifieri għalhekk irridu nagħtu dawn l-opportunitajiet lill-crews lokali biex jibnu karrieri mhux biss f’Malta iżda anke lil hinn minn xtutna.

IĊ-CHAIRPERSON:  L-Onor. Buttigieg.

ONOR. CLAUDETTE BUTTIGIEG: Ħa norbot ma’ li qed tgħid issa, fuq il-karrieri, għax għamiltu kampanja tinkoraġġixxu lin-nies biex jidħlu għal dawn il-karrieri. L-ewwel staqsejtek fuq jekk dawn fil-fatt tħallsux. Hemm xi tip ta’ protezzjoni jew verifika għal dawn il-ħaddiema? Għax dan huwa xogħol daqsxejn vulnerabbli u staġjonali, anzi lanqas huwa staġjonali għax jiġu għal ftit ġimgħat u jitilqu. Hemm xi tip ta’ struttura li tgħin biex tiggarantixxi li dak li suppost ikun imwiegħed lilhom... Ħalli ma naħsbux fil-films fil-kbar.  Jista’ jkollok film żgħir li jiġi, taparsi jħaddem lil dak, dik u l-oħra, jaqbdu jitilqu u ma jħallsu lil ħadd. Hemm xi tip ta’ struttura li tista’ tgħin lil dawn in-nies?

ONOR. CLAYTON BARTOLO: L-ewwel nett meta għandek films ta’ dan it-tip, li jiġu jaqbdu u jitilqu, wisq probabbli lanqas jieħdu cash rebate, għax lanqas ikunu għaddew mill-audits. Illum il-ġurnata, l-istaff tal-MFC flimkien mal-awdituri, tant għandhom esperjenza li jagħrfu produzzjoni minn oħra u jindunaw meta produzzjoni ma tkunx se twassal. Allura hemmhekk lanqas biss joħorġulhom il-provisional certificate li jinħareġ fil-bidu qabel ma tibda l-produzzjoni. Ovvjament, meta għandek produzzjoni li tkun għaddiet minn dak l-aspett diġà tibda tinduna li hija produzzjoni ta’ stoffa. Apparti minn hekk hemm ukoll rate card li tiddefinixxi l-ammonti li għandhom jitħallsu l-crews lokalment, li tkun qed tagħti serħan il-moħħ anke għar-rati li għandhom jitħallsu. Ovvjament din ir-rate card se ssib ċerta kritika fuqha għax hija mqabbla ma’ rati internazzjonali, jiġifieri jekk ikollok film lokali li ma jiflaħx iħallas dawk ir-rati, se jkollok ċertu diskrepanzi. Jien nifhem lill-produtturi lokali li jgħidu li ma jifilħux iħallsu dawk ir-rati, u naħseb li hemm x’jista’ jsir. Ma nafx għandix iċ-ċans, Mr Chairman, li forsi nagħmel żewġ minuti nitkellem...

ONOR. CLAUDETTE BUTTIGIEG: Ippermettili ftit, għax qed terġa’ ssemmi l-films lokali, u aktar qabel semmejt il-film Castillo u għedtilna li ħa rebate. 

ONOR. CLAYTON BARTOLO: Le, għedtlek li applika għal rebate però kien hemm xi diffikultajiet fl-applikazzjoni. Ma nafx fiex wasal imbagħad.

ONOR. CLAUDETTE BUTTIGIEG: Jiġifieri r-rebate ma ħaduhx. Skont artiklu ta’ The Times of Malta – li bdejt infittex inti u titkellem – dawn ma kenux ħaduh.

ONOR. CLAYTON BARTOLO: Ma kenux ħaduh. Ma nafx imbagħad minn hemm ‘il quddiem issorvolawx id-diffikultajiet tagħhom. Lili kienu qaluli li kellhom diffikultà, imbagħad għedtlek li l-ministru ma jidħolx fiha.

ONOR. CLAUDETTE BUTTIGIEG: L-ewwel semmejt ukoll ir-reality shows li ħadu rebate. Tista’ tgħidilna liema huma?

ONOR. CLAYTON BARTOLO: Jekk m’iniex sejjer żball, għax qed nitkellem mill-memorja,  kien hemm Love Island u X-Factor. I stand to be corrected, imma safejn naf jien...

ONOR. CLAUDETTE BUTTIGIEG: Jiġifieri produzzjonijiet li qed jidhru fuq l-istazzjon nazzjonali.

ONOR. CLAYTON BARTOLO: Iva, imma jistgħu ma jkunux qed jidhru fuq l-istazzjon nazzjonali. Irrid ngħid li l-industrija lokali, ħafna drabi naħsbu fiha f’termini ta’ flus biss, li fl-opinjoni tiegħi hija sfortuna, għax mhux la kemm taqbad u tgħid li you throw money at the problem and you solve it. Jien naħseb li għandu jkollna xi forma ta’ struttura li tkun kapaċi toħloq eko-sistema aħjar għall-industrija tal-films lokali.

ONOR. CLAUDETTE BUTTIGIEG: Biss biss dak li għedt l-ewwel tar-rate card…  Jekk il-films Maltin ma jistgħux jaffordjaw, ir-rate card hija rata fissa għal kollox, jew…? 

ONOR. CLAYTON BARTOLO: Le, ir-rate card titkellem fuq film, imbagħad għandek il-gradi tan-nies. 

ONOR. CLAUDETTE BUTTIGIEG: Iva, imma produzzjoni ġejja minn Hollywood tiftaħ tħallas tant u produzzjoni lokali li bilkemm għandhom finanzjament...

ONOR. CLAYTON BARTOLO: Le, il-films lokali se jgħidulek li ma jifilħux iħallsu, imma l-crew se jgħidlek li xorta fuq film qed jaħdem. 

ONOR. CLAUDETTE BUTTIGIEG: Iva, imma naħseb li jagħmel sens li jkollok rati differenti għal tip ta’ produzzjonijiet differenti, depending  on the budgets.

ONOR. CLAYTON BARTOLO: Wieħed irid joqgħod attent meta jitkellem hekk għax xorta produzzjoni tibqa’.

ONOR. CLAUDETTE BUTTIGIEG: Iva.

ONOR. CLAYTON BARTOLO: Jien, iktar milli nitkellem b’dak il-mod, iktar naħseb li għandu jkun hawn struttura tajba hawn Malta. Fl-opinjoni tiegħi għandna jkollna a film institute, li jkun separat mill-MFC, biex l-MFC tibqa’ ffukata li ġġib ix-xogħol minn barra, li jkun jaħseb l-aktar fuq tliet pilastri.  L-ewwel wieħed huwa l-aspett edukattiv, li mhux sempliċement ikollna akkademja, imma tkun akkademja rikonoxxuta, pereżempju,  minn Netflix, biex b’hekk tkun qiegħed tagħti l-aqwa esperjenza u l-aqwa tagħlim possibbli lill-artisti tagħna, lir-riggers, lill-camera persons, lil tas-sound, lil tal-pre-production, lil tal-post-poduction, eċċ. Dawn kollha huma aspetti li nistgħu ndaħħlu fl-edukazzjoni tagħna, plus li nibdew insaħħu l-kultura tal-films f’pajjiżna, għax naħseb li neqsin ftit minnha. It-tieni pilastru għandu jkun id-distribuzzjoni. Fl-opinjoni tiegħi din hija l-Achilles heel tal-industrija lokali, għax id-distribuzzjoni tal-films maħduma lokalment hija ftit limitata. Il-films lokali narawhom hawn Malta mbagħad ftit li xejn tarahom barra minn Malta. Biex nagħmlu hekk naħseb li għandna bżonn iżjed produzzjonijiet bl-Ingliż. Huwa sabiħ li jkollna produzzjonijiet bil-Malti, imma ejjew nifhmu li produzzjoni bl-Ingliż se timxi iżjed meta qed nitkellmu fuq livell internazzjonali. Dik imbagħad se tgħin biex ikun hemm is-sostenibbiltà finanzjarja għax il-produzzjoni tkun qed iddaħħal il-flus. U t-tielet pilastru għandu jkun il-marketing, li huwa importanti ħafna.  Jien naħseb li l-marketing ta’ film jista’ jingħaqad mal-marketing tal-pajjiż fuq livell ġenerali, fejn jidħol anke t-turiżmu. Case in point li jiġini f’moħħi huwa l-film Carmen, li qed niftakar ukoll ħa cash rebate.  Dawn riedu jagħmlu premier tal-film ġewwa l-Amerka u l-MTA kienet għenithom billi tagħthom grant ta’ USD50,000 biex sar dan il-premier. Meta sar dan il-premier, minbarra li ġie rreklamat il-film, ġie rreklamat ukoll il-pajjiż. Jiġifieri hemmhekk għandek ukoll l-aspett turistiku li qed jingħaqad mal-aspett ċinematografiku u kulturali fejn allura tibda tara dawn is-sinerġiji u l-economies of scale li jista’ jkollna jekk naħdmu kollha kemm aħna flimkien f’suq ħafna ikbar minn tagħna, u naslu...

ONOR. CLAUDETTE BUTTIGIEG: Bħala prodott turistiku qed tagħtih lil Malta kif inhi...

ONOR. CLAYTON BARTOLO: Hekk hu.

ONOR. CLAUDETTE BUTTIGIEG: …filwaqt li ironikament Gladiator qed jagħtik lil Ruma ġewwa Malta.

ONOR. CLAYTON BARTOLO: Eżatt. Għalhekk l-ewwel għedt li ġieli turi lil Malta bħala Malta u ġieli turi lil Malta bħala pajjiż ieħor. Meta qed nitkellmu fuq dawn it-tip ta’ premiers, fl-opinjoni tiegħi għandu jkun hemm xi skema partikolari li, pereżempju, tibda minn film wieħed fis-sena fejn jintagħżel film, jingħata ċ-ċans li jagħmel dan il-premier u jingħata din l-għajnuna. Din tkun għajnuna addizzjonali lil hinn mill-cash rebate, biex il-flus tal-cash rebate jerġgħu jmorru għand il-producer, biex jew jinvestihom fi produzzjoni oħra, jew jinvestihom fin-nies, jew jinvestihom f’apparat. Jiġifieri dejjem hemm kif wieħed jista’ jiġġenera iżjed valur mill-istess ammont ta’ flus li jkun qiegħed jaħdem bihom.

IĊ-CHAIRPERSON:  L-Onor. Muscat.

ONOR. ALEX MUSCAT: Mr Chairman, xtaqt nippreċiża – għax għamilt riferenza għalihom inti u għamel riferenza għalihom ukoll l-Onor. Bartolo waqt il-preżentazzjoni tiegħu – li kien hemm żewġ artikli, speċifikament minn Lovin’ Malta u The Shift, fejn kienu kitbu li kien hemm xi fondi nieqsa li kellhom jintnefqu f’kapital expenditure. Sussegwentament kien hemm anke spjegazzjoni mill-NAO fejn qalu li fil-fatt ma kienx hemm fondi unaccounted for. Għadu kif spjegaha wkoll l-Onor. Bartolo, u jien qed nivverbalizzaha biex inkunu preċiżi għax ġejna skwotati bħala kumitat.

IĊ-CHAIRPERSON: Ħalli nispjegaha kif hawn ir-rappreżentanti tal-NAO sabiex ikunu jistgħu jivverifikaw jekk dak li qed ngħid huwiex minnu. Fil-preżentazzjoni li l-NAO kienu taw lil dan il-Kumitat kien hawn uffiċjal li kienet qed tispjega kif kienu qegħdin jaħdmu l-fondi. L-NAO, fil-preżentazzjoni tagħhom, qalu li kien hemm madwar €7 miljun li ġew allokati, jekk m’iniex sejjer żball, fuq tliet snin, biex jintnefqu fi spejjeż kapitali, li minnhom jidher li kienu ntnefqu biss madwar €2 miljun fi spejjeż kapitali. Loġikament, jekk għandek €7 miljun u tneħħi €2 miljun jew €3 miljun, jifdallek €4 miljun, u jien staqsejt kif dawk l-€4 miljun ma kenux fil-kont bankarju.  U r-risposta kienet li dawn intnefqu f’xi ħaġa oħra li mhijiex spiża kapitali. Imbagħad fil-fatt bgħatna nitolbu kjarifika mingħand l-MFC, fejn staqsejna biex għal kull spiża jkollna x’kienet it-tranżazzjoni u s-servizz tan-nefqa. Il-ġimgħa l-oħra, proprju waqt li kien qed jiltaqa’ l-Kumitat, irċevejna risposta li kien fiha it-transaction number, il-currency u l-ammont. Wara li rċevejna din l-informazzjoni aħna konna tlabna sabiex ikollna d-data ta’ meta saret kull spiża u fiex intnefaq l-ammont indikat, però sal-lum din l-informazzjoni għadha ma waslitx.  Jiġifieri mhux il-flus sparixxew imma ma nafux fiex intnefqu. Ġew allokati flus...

ONOR. ALEX MUSCAT: Qed nikkjarifikaha għax bħala kumitat ġejna skwotati.

IĊ-CHAIRPERSON: Fil-fatt fl-aħħar seduta l-Onor. Ellul qajjem il-punt ta’ jekk humiex unaccounted for u għidnilu li mhijiex kwestjoni ta’ fondi li huma unaccounted for, imma hija  kwestjoni ta’ fiex intnefqu.

ONOR. ALEX MUSCAT: Ridt nippreċiżaha għax ġibduli l-attenzjoni anke għall-artikli li semmejt fejn skwotaw dak li konna qed ngħidu aħna bħala kumitat. Jiġifieri meta huma qalu li kien hemm madwar €4 miljun unaccounted for, fil-verità ngħatajna spjegazzjoni dwarhom.

ONOR. CLAYTON BARTOLO: Mr Chairman, xtaqt ngħid xi ħaġa fuq din tas-€7 miljun. Minn dak li rajt jien, bejn l-2019 u l-2022 l-MFC kellha baġit ta’ €9 miljun għall-kapital, li minnhom intnefqu €7.2 miljun. Nixtieqek ...

IĊ-CHAIRPERSON: Mhux hekk ħareġ mir-rapport tal-NAO.

ONOR. CLAYTON BARTOLO: Għal dak il-punt kont ġej. Dawn in-numri jien ħadthom mill-estimi li jkun hemm kull sena mal-baġit. Fl-estimi jkun hemm il-Ministeri kollha, fosthom il-Ministeru għat-Turiżmu, u jkun hemm is-somma rikorrenti u dik kapitali. Fis-section tal-kapital ikun hemm xi jkun allokat għal dik is-sena, u xi jkun attwalment intnefaq is-sena ta’ qabel. Minn dawn iċ-ċifri joħroġ li bejn l-2019 u l-2022 intnefqu €7.2 miljun, u mhux ġew allokati €7.2 miljun. Nerġa’ ngħid li dawn iċ-ċifri jien ħadthom mill-estimi.

IĊ-CHAIRPERSON: La inti qed tqajjem dan il-punt, se nibagħtu nitolbu lill-NAO jiċċekkja dan li qed tgħid int.  Ovvjament l -NAO diġà ta l-preżentazzjoni tiegħu. 

IS-SUR CHARLES DEGUARA (Awditur Ġenerali): Mr Chairman, nistgħu nagħtu spjegazzjoni issa.

IĊ-CHAIRPERSON: Tajjeb, mela nitlobkom sabiex, jekk jogħġobkom, tersqu madwar il-mejda.

Is-Sur Charles Deguara, Awditur Ġenerali, u s-Sur William Peplow, Assistant Awditur Ġenerali, ħadu posthom madwar il-mejda.

IS-SUR CHARLES DEGUARA: Mr Chairman, meta ngħatat il-preżentazzjoni b’kumbinazzjoni ma kontx preżenti hawnhekk, però dan m’għandu x’jaqsam xejn. Aħna għamilna l-homework tagħna u sibna li din hija issue ta’ accounting, fis-sens li dak iż-żmien dawn il-fondi kienu joħorġu direttament mill-Ministeru, ma kenitx tħallashom l-MFC. U aħna rajna l-accounts tal-MFC mhux tal-Ministeru. Jiġifieri hemm din l-ispjegazzjoni. Issa għalfejn tħallsu mill-Ministeru u jekk għandhomx jitħallsu mill-Ministeru... Biex inkun onest, dik il-prattika lili ma tantx togħġobni, għax jien nemmen li jekk huma fondi li ntnefqu minn entità, hi liema hi, għandhom jidhru fl-accounts ta’ dik l-entità mhux fl-accounts tal-ministeru. Imma nikkonferma li dak li qal l-eks Ministru, jiġifieri li dik kienet il-prattika użata. 

ONOR. CLAYTON BARTOLO: Din hija prassi tas-Servizz Pubbliku, mhux bħala ministeru.

IĊ-CHAIRPERSON: Fil-fatt din kienet qamet waqt il-preżentazzjoni tal-NAO.

ONOR. CLAYTON BARTOLO: Iva, u jien konxju tal-fatt.

IĊ-CHAIRPERSON: Fil-fatt is-Sur Deguara fakkarni li ma kienx preżenti.

IS-SUR CHARLES DEGUARA: Jien ma kontx preżenti, però ġibduli l-attenzjoni għaliha, iddiskutejniha, fittixna – għax kif dejjem ngħidu aħna rridu nagħtu l-aqwa servizz lill-PAC – u skoprejna x’kien ġara, u ċjoè li dawn l-ammonti, kif qed jgħid tajjeb l-Onor. Bartolo, ma kenux daħlu fl-accounts tal-MFC imma kienu tħallsu direttament mill-Ministeru.

IĊ-CHAIRPERSON: U ġie vverifikat sussegwentement jekk intnefqux fi spejjeż kapitali jew le? Għax that was the main question.

IS-SUR CHARLES DEGUARA: Suppost li iva, għax aħna mbagħad segwejniha mal-awdituri.

IS-SUR WILLIAM PEPLOW (Assistent Awditur Ġenerali): Fil-fatt konna segwejniha mal-awdituri tal-MFC, imma waqafna f’dak il-punt li ppreżentajna aħna fir-rapport. Ikkwotajna direttament mill-audited financial statements li ppreżentat l-MFC, u kien hemm din l-issue tad-deferred income. At that point fir-rapport tagħna ma kienx spjegat u kien hawn din id-diskussjoni fil-PAC. Sadanittant tkellimna ma’ Grant Thornton biex anke aħna naraw il-pożizzjoni eżatt x’inhi, u fil-fatt il-każ huwa kif qed jispjega s-Sur Deguara, jiġifieri li dak id-differed income jista’ jkun an accounting adjustment. 

IĊ-CHAIRPERSON: Jiġifieri l-fondi ħarġu mill-Ministeru minflok ma ħarġu mill-MFC.

IS-SUR WILLIAM PEPLOW: That’s right. Jista’ jkun li it is the issue.

ONOR. CLAYTON BARTOLO: Hija prassi tas-Servizz Pubbliku.

IS-SUR WILLIAM PEPLOW: Jista’ jkun an accounting adjustment li ġie ppreżentat b’dak il-mod mill-awdituri. 

IĊ-CHAIRPERSON: Però ġejtu aċċertati li, għall-finijiet ta’ record keeping, dawk is-€7.2 miljun marru kollha għal spejjeż kapitali.

IS-SUR CHARLES DEGUARA: Iva.

ONOR. GLENN BEDINGFIELD: Jiġifieri ma kien hemm xejn unaccounted for.

IĊ-CHAIRPERSON: Tal-unaccounted for diġà ġiet spjegata fl-aħħar laqgħa.

ONOR. GLENN BEDINGFIELD:  Imma biex nagħmluha ċara.

IĊ-CHAIRPERSON: Sur Deguara, jiġifieri min-naħa tagħkom tistgħu tivverifikaw li dawk is-€7.2 miljun li ġew allokati biex jintnefqu fi spiża kapitali, intnefqu fi spiża kapitali.

IS-SUR CHARLES DEGUARA: Skont Grant Thornton, iva. Nixtieq nenfasizza li meta tara l-accounts tal-MFC biss, din ma taqbadhiex.

IĊ-CHAIRPERSON: Għax il-fondi ma ħarġux mill-MFC imma ħarġu mill-Ministeru.

IS-SUR CHARLES DEGUARA: Eżatt.

ONOR. CLAYTON BARTOLO: Jien indunajt biha għax iċċekkjajt il-figuri tal-estimi.

IS-SUR CHARLES DEGUARA: Imma aħna m’għamilniex audit tal-Ministeru, għamilna audit tal-MFC. 

ONOR. ALEX MUSCAT: Jiġifieri għall-fini ta’ korrettezza, u biex inkunu ċari bħala PAC, qed naqblu li dawn iż-żewġ artikli li ħarġu minn Lovin’ Malta u The Shift huma fattwalment skorretti.

IĊ-CHAIRPERSON: Irrid naqra l-artikli l-ewwel.

ONOR. ANDY ELLUL: Mela fil-kas aqrawhom.

ONOR. ALEX MUSCAT: Ġejna kkwotati li għedna li kien hemm xi €4 miljun neqsin.

IĊ-CHAIRPERSON: Fil-kas li jista’ jsir huwa li...

ONOR. ANDY ELLUL: L-Onor. Muscat jgħaddi l-artikli lill-iskrivana...

IĊ-CHAIRPERSON: Fil-kas li jista’ jsir huwa li tinbtagħat mill-NAO korrispondenza lilna dwar l-ispjega ta’ dawn is-€7.2 miljun, u dik il-korrispondenza mbagħad tintbagħat lin-news portals rispettivi li qed jiġu ndikati.

ONOR. CLAYTON BARTOLO: Dak kien se jkun il-punt tiegħi, għax sal-lum hemm barra hemm l-impressjoni fil-midja…

IĊ-CHAIRPERSON:  Naħseb li hekk għandha tiġi ċċarata.

ONOR. CLAYTON BARTOLO:  Naqbel miegħek.

IĊ-CHAIRPERSON: Onor. Bartolo, jien għandi l-aħħar domanda, jekk ma jimpurtax. Kelli ħafna iktar domandi, però l-ħin hu dak li hu, għalhekk ma ridtx nagħtik dawk l-20 minuta presentation.

ONOR. CLAYTON BARTOLO: Però naħseb li permezz tal-presentation irrispondejt xi mistoqsijiet illi kieku kienu jsiruli.

IĊ-CHAIRPERSON: Se nagħmel l-aħħar domanda, imbagħad nixtieq niċċara punt quddiem il-Kumitat. 

Se nbiddel ftit is-suġġett, imma xorta huwa rilevanti ma’ awtorità oħra li kienet taqa’ taħtek. Qed nitkellmu fuq l-MTA u l-konċessjonijiet ta’ Kemmuna. Naqblu li l-konċessjoni oriġinali tal-operaturi skadiet fis-sena 2020? 

ONOR. CLAYTON BARTOLO: L-oriġinali ta’ qabel.

[bookmark: _Hlk193445139]ONOR. ALEX MUSCAT: Mr Chairman, kemm nivverbalizza li għaddejt iż-żewġ artikli li rriferejt għalihom qabel, lill-iskrivana.

IĊ-CHAIRPERSON: Tajjeb. La nirċievu dik il-korrispondenza mill-NAO nibagħtuha liż-żewġ edituri.

ONOR. ANDY ELLUL: Biex ikunu on record tista’ tgħidilna d-dati tagħhom? 

[bookmark: _Hlk193445268]ONOR. ALEX MUSCAT: L-artiklu ta’ The Shift News huwa data 10 ta’ Frar 2025, filwaqt li l-artiklu ta’ Lovin’ Malta huwa datat 11 ta’ Frar 2025.

IĊ-CHAIRPERSON: Biex inkunu korretti mal-ġurnalisti, sa dakinhar hekk kienet l-istampa.

ONOR. ANDY ELLUL: Ma kienx hemm korrezzjoni.

IĊ-CHAIRPERSON: Issa se nibagħtulhom il-kjarifika tal-NAO. Tajjeb? 

IS-SUR CHARLES DEGUARA: Mr Chairman, biex inkunu professjonali se nġibu l-verifika ta’ Grant Thornton.

IĊ-CHAIRPERSON: Iva, importanti għax fl-aħħar mill-aħħar se tkun il-kelma tagħkom. 

Onor. Bartolo, rigward il-konċessjoni oriġinali lill-operaturi ta’ Kemmuna naqblu li din skaditilhom fl-2020?

ONOR. CLAYTON BARTOLO: Qed titkellem fuq tad-deck chairs biss?

IĊ-CHAIRPERSON:  Iva.

ONOR. GLENN BEDINGFIELD: Min jeħodhom?

IĊ-CHAIRPERSON: L-MTA. Fil-fatt diġà kont staqsejt jien. 

ONOR. CLAYTON BARTOLO: Mr Chairman, għar-rigward tal-mistoqsija tiegħek, jekk m’iniex sejjer żball, iva.

IĊ-CHAIRPERSON: Imbagħad kienu ħarġu estensjonijiet tal-konċessjonijiet għall-2021 u l-2022. Imbagħad int, fl-2022, meta kont għadek Ministru, kont għedt li se toħroġ sejħa pubblika. Naqblu?

ONOR. CLAYTON BARTOLO: Hekk hu.

IĊ-CHAIRPERSON: Imbagħad għall-2022, l-2023 u l-2024 erġajt ħriġt estensjoni u s-sejħa pubblika baqgħet ma saritx.

ONOR. CLAYTON BARTOLO: L-estensjoni ma kenitx kif kienet qabel, għax effettivament l-ammont ta’ deckchairs li kien hemm fi Blue Lagoon tnaqqsu għal 35% ta’ dak li kien hemm qabel.

IĊ-CHAIRPERSON: Saret jew ma saritx sejħa pubblika?

ONOR. CLAYTON BARTOLO: Kienet qiegħda tiġi drafted sejħa pubblika, imma kienet għadha ma ħarġitx. Qed nifhem li x-xogħol fuq l-istess drafting li kien sar dak iż-żmien, issa kompla għaddej biex tkun tista’ tinħareġ sejħa pubblika.

[bookmark: _Hlk193446163]IĊ-CHAIRPERSON: Tajjeb. Kelli ħafna iktar domandi dwar din, imma sar il-ħin. Xtaqt li qabel nagħlqu, biex nippreċiża u għall-finijiet tal-Onor. Bartolo u għall-mod kif niġu rrappurtati, ngħid li bħalissa hemm allegazzjonijiet fil-pubbliku fir-rigward ta’ fondi pubbliċi. Qed nagħmilha ċara li ma dħaltx fuqhom minħabba li ġie rrappurtat fid-dominju pubbliku li jidher li hemm investigazzjonijiet għaddejjin. Qed niddikjara dan għall-finijiet ta’ kjarezza sabiex inkun korrett biex ma jkunx hemm rappurtaġġ li jgħidu għalfejn ma sarux domandi. Qed niċċaraha issa li ma sarux domandi dwar dak minħabba li hemm investigazzjonijiet pendenti u ma ħassejtx li għandi nidħol fiha għax dik hija mansjoni tal-ġudikatura kriminali, tal-pulizija.  Grazzi ħafna, Onor. Bartolo, u tista’ tirtira mill-kamra.

L-Onor. Clayton Bartolo ħareġ barra mill-kamra tal-Kumitat.

ONOR. ALEX MUSCAT: Mr Chairman, jista’ jkollna indikazzjoni tax-xhieda li jmiss, għax s’issa qisna kull darba qed noqogħdu naqblu...

IĊ-CHAIRPERSON: Dan konna diġà qbilna fuqu. Issa jmiss il-Ministru l-ieħor, imbagħad warajh il-Film Commissioner.

ONOR. ALEX MUSCAT: Mela fil-laqgħa li jmiss se jkollna lill-Ministru għal Għawdex u l-Ippjanar.

IĊ-CHAIRPERSON: L-Onor. Clint Camilleri.

ONOR. ALEX MUSCAT: L-istedina se tintbagħat lilu. Aħna konna qbilna li jkollna ftit visibility minn qabel, imma s’issa għadna ma...

IĊ-CHAIRPERSON: Hekk hu. Għadha ma ġietx iċċirkolata? 

ONOR. ALEX MUSCAT: Le.

IĊ-CHAIRPERSON: Aħna konna qbilna li naslu sa tnejn jew tlieta ‘l quddiem. L-aħħar ftehim li kellna kien li issa ntellgħu lill-Ministri, imbagħad warajhom intellgħu lill-Film Commissioner. S’hemmhekk wasalna.

ONOR. ALEX MUSCAT: Mela bħal-lum ħmistax il-Ministru, u bħal-lum tliet ġimgħat...

IĊ-CHAIRPERSON: Il-Film Commissioner. S’hemmhekk l-aħħar li qbilna. Fil-każ nerġgħu nikkordinaw għall-bqija.

ONOR. ALEX MUSCAT: Jekk jogħġbok. Grazzi.

IĊ-CHAIRPERSON: Ippermettuli ftit xi ħaġa tal-aħħar.  Kif tafu, fil-bidu tal-laqgħa qbilna li nitolbu kjarifika fir-rigward tal-kunfidenzjalità tad-dokumenti li rċevejna mis-Segretarju Permanenti Mahoney. L-iskrivana qiegħda tinfurmani li minn dak il-ħin ktibet lis-Sur Mahoney u rċeviet risposta lura fejn qalilna li m’hemmx oġġezzjoni li d-dokumenti jittellgħu, għajr għal żewġ dokumenti li jirrigwardaw il-Bank of Valletta. Naħseb li ġaladarba għandna din id-dikjarazzjoni nistgħu nistrieħu fuqha kif mitlub, u ċjoè li jittellgħu d-dokumenti li rċevejna b’eċċezzjoni għal dawk iż-żewġ dokumenti tal-Bank of Valletta.

ONOR. ALEX MUSCAT: Nipproċedu.

IĊ-CHAIRPERSON: Tajjeb. Mela l-Kumitat huwa aġġornat għal nhar il-Erbgħa 26 ta’ Marzu fis-2.00 pm.

Fl-4.16 p.m. il-Kumitat aġġorna.
